
Xalq deputatlari  Urgut tuman Kengashi  
va tuman hokimligi  gazetasi sadosisadosi

Yaxshilik va Yaxshilik va 
adolat dasturingiz adolat dasturingiz 

bo`lsin!bo`lsin!UrgutUrgut

YOSHLAR BANDLIGINI TA’MINLASH 
UCHUN

Urgut tuman hokimining birinchi 
o‘rinbosari U.Kamolovga Yangiobod 
mahallasida yashovchi “og‘ir toifa”dagi 
yoshlar biriktirilgan.

Kuni kecha ular holidan xabar olinib, 
motokultivator hamda boshqa kerakli jihozlar 
olib berildi. Ushbu uskunalar yoshlarning 
bandligini ta’minlashda asqotadi.

TO‘QSONBOSTI EKINLARNI 
EKISH - KONI FOYDA

Urgut tuman fermer va dehqon 
xo‘jaliklari hamda tomorqa yer egalari 
kengashi tashabbusi bilan tumandagi 
1-sektor hududidagi Quyi Algar 
mahallasida yashovchi Husniddin 
Fayziyev, 2-sektor hududidagi Nisbot 
mahallasida yashovchi Uchqun 
Qurbonov va 3-sektor hududidagi 
Boybul mahallasida yashovchi 
Sobir Badalovlarning tomorqalarida 
“To‘qsonbosti ekinlarni ekish - koni 
foyda” mavzusida amaliy seminarlar 
tashkil etildi.

Ma’lumot o‘rnida: tumandagi aholi 
tomorqalarida 3744 gektar to‘qsonbosti 
ekinlar ekish rejalashtirilgan.

YONG‘INDAN OGOH BO‘LING!
1-sentyabr kunidan mamlakatimizda 

“Yong‘indan ogohlik” umummilliy 
kompaniyasi boshlandi. Shu munosabat 
bilan tuman Favqulodda vaziyatlar 
bo‘limi tomonidan joylarda yong‘in va 
boshqa favqulodda hodisalarning oldini 
olishga qaratilgan targ‘ibot tadbirlari 
o‘tkazilmoqda.

Ana shunday muloqotlarning navbatdagisi 
SamDU Urgut filialida bo‘lib o‘tdi. 1-kurs 
talabalariga yong‘inlar va ularning oqibatlari, 
oldini olish yo‘l-yo‘riqlari yuzasidan 
tushunchalar berildi.

Talabalarga ijara xonadonlarida yong‘in 
xafsizligi qoidalariga rioya qilish, bunday 

noxush hodisalar yuz berganda dastlab 
qanday harakatlarni amalga oshirish kerakligi 
bo‘yicha tegishli tavsiyalar berildi.

O‘tkir JABBOROV,
Urgut tuman Favqulodda vaziyatlar 

bo‘limi inspektori, katta serjant.

SANCHIQULLIK SOVRINDOR
Urgut tuman Sanchiqul mahallasida 

yashovchi Abdukarim Toshpo‘latov 
jahon chempionati sovrindori bo‘ldi.

Joriy yilning 24-27-avgust kunlari Rossiya 
Federatsiyasining Ufa shahri belbog‘li kurash 
bo‘yicha Jahon chempionatiga mezbonlik 
qildi. 50 dan ortiq davlatlar ishtirok etgan 
nufuzli musoboqada Abdukarim 77 kilogramm 
vaznda bronza medalini qo‘lga kiritdi.

ITALIYADAN G‘ALABA BILAN 
Samarqand viloyat “Barkamol avlod” 

bolalar maktablari o‘quvchilari Italiyada 
o‘tgan xalqaro festival g‘olibi bo‘lishdi.

3-6-sentyabr kunlari bo‘lib o‘tgan festivalda 
O‘zbekiston, Ispaniya, Andorra, Marokash, 
Fransiya, Turkiya, Qozog‘iston, Armaniston, 
Belgiya, Gruziya, Latviya, Ukraina kabi 10 
dan ortiq davlatlardan jami 500 nafarga yaqin 
iqtidorli bolalar turli yo‘nalishlar bo‘yicha 
o‘zaro bellashdi.

Xalqaro festivalning taqdirlash marosimi 
bo‘lib o‘tdi. Festival yakunlariga ko‘ra, 
o‘quvchilarimiz 2 ta yo‘nalish bo‘yicha 
sovrindor bo‘ldilar.

“Tasviriy va amaliy san’at” yo‘nalishida 
3 ta oltin, 2 ta kumush, “Estrada vokal” 
yo‘nalishida 2 ta oltin, 1 ta kumush medallari 
qo‘lga kiritildi. 

Ular orasida Urgut tuman “Barkamol avlod” 
bolalar maktabi “Estrada vokal” to‘garagi 
a’zosi Kamoliddin To‘ychiyev ham bor. U faxrli 
2- o‘rinni egalladi

J.JUMAYEV.

Tolliyev Elyor Musurmonovich Urgut tuman davlat 
soliq inspeksiyasi boshlig‘i etib tayinlandi.

Elyor Tolliyev 1983-yilda Samarqand viloyati Oqdaryo 
tumanida tug‘ilgan. Ma’lumoti oliy. 2004-yil Samarqand 
qishloq xo‘jaligi institutini iqtisodiyot (bakalavriat), 
2020-yil O‘zbekiston Respublikasi Prezidenti huzuridagi 
Davlat boshqaruvi akademiyasini davlat boshqaruvi 
mutaxassisliklari bo‘yicha tamomlagan.

Davlat soliq xizmati organlaridagi faoliyatini 2005-yilda 
Oqdaryo tumani davlat soliq inspeksiyasi Jismoniy 
shaxslarni soliqqa tortish va deklaratsiyalashtirish sho‘basi 
davlat soliq inspektori lavozimida boshlagan. U yangi 
lavozimga tayinlangunga qadar Samarqand shahar soliq 
inspeksiyasi boshlig‘i vazifasida ishlayotgan edi. E.Tolliyev 
soliq xizmatining III darajali maslahatchisi.

Inson uchun baxt omillaridan biri bu umid  va 
saodat, hayot maydonida maqsadlar sari kechadigan 
kurash uchun ham ishonch kerak. Prezident 
Xalq qabulxonalari bugun xalqimizning ishonch 
manziliga aylana oldi. Urgut ahli o‘zining yangi 
g‘oyalarini hayotda aks ettirishda, muammolarini 
orzular ro‘yobi bilan almashishda aynan shu 
manzilga ishonch bildirib kelmoqda. Bunga esa 
yetarlicha asos bor. Aniq raqamlar fikrimizning 
isbotidir.

Ma’lumotlarga ko‘ra, joriy yilning o‘tgan davrida 
tuman aholisi tomonidan O‘zbekiston Respublikasi 
Prezidentining virtual va Xalq qabulxonasiga kelib tushgan 
6869 ta murojaatning 6321 tasi ko‘rib chiqilib, 4906 tasi 
qanoatlantirilgan. 

Shunday ekan, Xalq qabulxonalari bu yo‘nalishdagi 
konstitutsiyaviy normalarni hayotga joriy etishga, 
xalqimizning orzularini ro‘yobga chiqarishga xizmat 
qilmoqda. Bu jarayonda barcha darajadagi rahbarlarning 
fuqarolar bilan ochiq, oshkora muloqoti yo‘lga qo‘yilib, 
aholining haqli talablarini hal etish va ehtiyojlarini aniqlash, 
hayotidan rozi bo‘lib yashashiga ko‘maklashish muhim 
vazifa sifatida belgilab olindi. Xalq davlat organlariga emas, 
davlat organlari xalqqa xizmat qilishi kerak, degan ulug‘vor 
g‘oya rahbarlarning murojaatlar bilan ishlash mas’uliyatini 
oshirdi. Bu yangilanishlar odamlarning bugun kechagidan, 
ertaga bugungidan yaxshiroq yashashga bo‘lgan ishtiyoqini 
ro‘yobga chiqarish uchun qulay muhit, keng imkoniyat 
yaratdi.

Endilikda hayotning o‘zi aholi murojaatlariga 
munosabatni tamomila o‘zgartirib, hatto ularning ijrosi 
qay darajada bajarilayotganini chuqur tahlil qilishni taqozo 
etmoqda. Natijalari hokimlik yig‘ilishlarida, mahalliy 
kengashlar sessiyalarida muhokama etilmoqda, bularning 

barchasi yurtimizda qisqa davrda yuz bergan beqiyos 
yangilanishlar, shu jumladan, ochiqlik va oshkoralikning 
amaldagi samarasidir.

Avvallari bir tuman yoki shaharda bir yilda mingdan 
ortiq insonning muammosi yechim topganini tasavvur 
qilarmidik? Yoki odamlar duch kelgan masalasini rahbarlar 
oldiga tortinmasdan ko‘ndalang qo‘ya olarmidi? Yo‘q, 
albatta. Chunki, yurtimizda aholi murojaatlarini tinglash va 
hal etishga hozirgidek e’tiborning o‘zi yo‘q edi.

Xo‘sh, Urgut tuman fuqarolari qanday yo‘nalishlar bo‘yicha 
Xalq qabulxonasiga ko‘proq murojaat etmoqda? Tahlillarga 
ko‘ra, yilning o‘tgan davrida 538 ta 18 yoshgacha bolalar 
nafaqasi, 379 ta aliment undirish, 261 ta elektr energiyasi 
ta’minotidagi uzilishlar, 224 ta suyultirilgan gaz ballonlarni 
to‘ldirishdagi muammolar, 169 ta muhtojlarga bir martalik 
moddiy yordam, 154 ta uy-joy bilan ta’minlash, 146 ta 
mahalla ichki yo‘llarini qurish, ta’mirlash, shag‘allashtirish 
va asfaltlashtirish, 133 ta elektr tarmoqlari obyektlarini 
(sim ustun, transformator punkti va boshqalar) qurish, 
ta’mirlash, o‘zgartirish, 129 ta yangi maishiy gaz ballon 
bilan ta’minlash, 119 ta davolanish va jarrohlik amaliyoti 
uchun moddiy yordam (mamlakat ichida), 142 ta oilaviy 
nizolar va 107 ta qarz undirish ijro hujjatlari bilan bog‘liq 
murojaatlarni tashkil qildi.

Masalan, tumanning chekka hududi bo‘lgan Ipak Yo‘li 
MFYda istiqomat qiluvchi fuqaro Qurbonova Gulrabo 
Prezident Ishonch telefoniga murojaat etib, o‘zining 
oyoqlari ishlamasligini va unga 1-guruh nogironligi 
tayinlashda amaliy yordam so‘rab murojaat qilgan. Mazkur 
murojaatni tezkorlik va holisona o‘rganish uchun tegishli 
soha mutaxassislari hamkorligida ishchi guruh tuzilib, 
murojaat fuqaroning ishtirokida o‘rganilib, unga 1-guruh 
nogironlik nafaqasi tayinlanishi ta’minlanib, murojaat ijobiy 
hal qilindi.

Kezi kelganda shuni aytish lozimki, xalqimizni 
qiynayotgan ko‘chalarni ta’mirlash, ichimlik suv, elektr 
energiyasi ta’minoti kabi muammolarning aksariyati uzoq 
yillar davomida to‘planib qolgan masalalardir. Misol uchun, 
ichki yo‘llarni ta’mirlashga talab darajasida ahamiyat 
berilmagani sababli ayrim qishloq ko‘chalari yaroqsiz holga 
kelgan. O‘tgan tuzumda o‘rnatilgan suv quvurlari chirib 
qolgan. Elektr energiyasi yetkazib beradigan simyog‘ochlar 
o‘z xizmatini o‘tab bo‘lgan. Yoki mahallalarda aholi soni 
keskin ortib, yangi uy-joylar qurilayotgani natijasida 
o‘rnatilgan elektr transformatorlari kuchlanishi yetmay 
qolgan.

Ayni paytda shunday hududlarda istiqomat qilayotgan 
aholi huquq va erkinliklari ta’minlanayotganidan foydalanib, 
munosib turmush kechirish uchun bu masalalar yechimini 
ko‘ndalang qo‘ymoqda. Jumladan, Quyi Tegana mahallasida 
yashovchi Aliqulov Yazdon tomonidan mahalla hududida 
elektr energiyasi bilan bog‘liq muammolar borligi ma’lum 
qilingan. Murojaat tegishli tartibda o‘rganilgach, hududdagi 
transformator yonidan qo‘shimcha transformator o‘rnatilib, 
hozirgi kunda barcha toifadagi iste’molchilar uzluksiz elektr 
energiyasi bilan ta’minlangan.

Yangi O‘zbekistonning Xalq qabulxonalari bugun fidoyi 
xalqimizning tom ma’nodagi dardu-tashvishini tinglab, 
quvonchlariga sherik bo‘ladigan, ular duch kelayotgan 
muammolarni ishonchli hal etadigan o‘ziga xos tuzilmaga 
aylandi. Hokimiyat va xalq o‘rtasida ochiq, shaffof muloqot 
qilish tizimini yaratdi. Bunday ulug‘vor, ezgu ishlar joylarda 
qonun ustuvorligini ta’minlab, odamlarni rozi qilish, 
ularning ertaga emas, aynan bugun yaxshi yashashi, 
munosib turmush kechirishi uchun barcha sharoitlarni 
yaratib berishga qaratilgani bilan ahamiyatli bo‘lmoqda.

Abduaziz XUDAYBЕRDIYEV,
tumandagi Prezident Xalq qabulxonasi mudiri.

X A L Q   Q A B U L X O N A L A R I 
MUAMMOLARGA YECHIM TOPISHDA SAMARALI VA ISHONCHLI TIZIMGA AYLANDI

Davlatimiz rahbarining 2022-
yil 13-yanvardagi “Samarqand 
davlat universiteti faoliyatini 
yanada takomillashtirishga 

doir qo‘shimcha chora-
tadbirlar to‘g‘risida”gi Qaroriga 

ko‘ra, pedagogika, axborot 
texnologiyalari va hududda 

ehtiyoj yuqori bo‘lgan boshqa 
sohalarda kadrlar tayyorlash 
maqsadida o‘tgan o‘quv yilida 

tashkil etilgan Samarqand davlat 
universitetining Urgut filiali yangi 

o‘quv yilini zamonaviy binoda 
boshladi.

Shu munosabat bilan filialda 
o‘tkazilgan tadbirda Urgut tumani 
hokimi Botir Jabborov, Samarqand 
davlat universiteti rektori, O‘zbekiston 
Respublikasi fan arbobi, Oliy Majlis 
Senati a’zosi Rustam Xolmurodov, Oliy 
Majlis Senati a’zosi, “Zarafshon” va 
“Samarkandskiy vestnik” gazetalari 
bosh muharriri Farmon Toshev hamda 
filial professor-o‘qituvchilari, talaba-
yoshlar va keng jamoatchilik vakillari 
ishtirok etdi.

- Urgut tumani viloyatimizda 
Samarqand shahridan keyin aholisi 
eng ko‘p hududlardan biri hisoblanadi, 
- deydi Sharof Rashidov nomidagi 
Samarqand davlat universiteti rektori, 
professor Rustam Xolmurodov. - 

Tabiiyki, tumanda pedagogika va 
bugungi zamonaviy kasblarni egallagan 
mutaxassislarga talab yuqori. Shu 
sababli, Prezident Shavkat Mirziyoyev 
tashabbusi bilan o‘tgan yili Urgutda 
universitetimizning filiali tashkil 
etildi. Ishonamizki, talabalarimiz bu 
imkoniyatlardan foydalanib, o‘zlari 
tanlagan sohaning yetuk mutaxassislari 
bo‘lib yetishadi va yurtimiz taraqqiyotiga 
munosib hissa qo‘shadi.

Dastlabki 2022/2023-o‘quv yilidayoq 
12 ta’lim yo‘nalishi bo‘yicha 516 nafar 
yoshlar filialga talabalikka tavsiya 
etildi. Shundan 364 nafarini xotin-qiz 
talabalar tashkil etgani holda, bevosita 

tumanimizning 202 nafar yigit-qizlari 
tashkil qilishi quvonarli hol. Bu yil esa 
ular safiga yana kunduzgi va sirtqi 
ta’lim shaklida 450 nafar yigit-qizlar 
qo‘shildi. Talabalarning qulay sharoitda 
bilim olishlari uchun filialga ajratilgan 
bino bir yil davomida mukammal 
ta’mirlanib, jihozlandi. Zamonaviy o‘quv 
laboratoriyalari tashkil etilib, axborot 
texnologiyalari joriy etildi. Talabalarning 
ko‘p qismi turli viloyatlardan ekanligi 
inobatga olinib, ayni paytda talabalar 
uchun 600 o‘rinli yotoqxona binosi 
qurilmoqda va bu bino ham yaqin orada 
foydalanishga topshiriladi.

Tadbir qatnashchilari filial binosida 

yaratilgan qulaylik va imkoniyatlar bilan 
tanishdilar. Qurilish-ta’mirlash ishlarida 
faol ishtirok etgan quruvchilar hamda 
ilk o‘quv yilida namuna ko‘rsatgan 
talabalarga esdalik sovg‘alari topshirildi.  

Tadbirda so‘z olgan mazkur oliy 
ta’lim dargohi rahbar-xodimlari 
filialning asosiy faoliyat yo‘nalishlari 
xususida ma’lumot berib o‘tishdi. 
Ta’kidlandiki, filialda mehnat bozorida 
raqobatbardosh, amaliy ko‘nikmalarni 
egallagan oliy ma’lumotli mutaxassislar 
va ilmiy-pedagogik kadrlarni tayyorlash, 
qayta tayyorlash va ularning malakasini 
oshirish, yetakchi xorijiy oliy ta’lim 
muassasalari bilan qo‘shma ta’lim 

dasturlari va ilmiy loyihalarni amalga 
oshirish, shuningdek, ta’lim jarayoniga 
ilg‘or pedagogik va masofaviy ta’lim 
texnologiyalarini, ilm-fan va texnikaning 
yangi yutuqlarini joriy etish, o‘quv 
jarayonini talabalarda mustaqil ta’lim 
olish, tizimli tahlil qilish, ijodiy fikrlash 
va amaliy, jumladan, tadbirkorlik 
ko‘nikmalarini shakllantirishga 
yo‘naltirish, ilmiy-tadqiqot ishlarini 
yo‘lga qo‘yish, ishlab chiqarish 
tashkilotlarining muammolarini 
yechishga qaratilgan ilmiy, amaliy va 
innovatsion tadqiqotlarni rivojlantirish 
hamda talabalarga ta’lim olish va 
ilmiy faoliyat bilan shug‘ullanish uchun 

shart-sharoit yaratish hamda chet el 
fuqarolari uchun ta’lim olish imkoniyatini 
kengaytirish borasida keng imkoniyatlar 
mavjud va bular borasida amaliy ishlar 
olib borilmoqda.

Filial professor-o‘qituvchilari 2 nafar 
professor, 9 nafar dotsent, 2 nafar fan 
doktori, 18 nafar falsafa doktori hamda 1 
nafar rossiyalik olimadan iborat ekanligi 
tahsinga loyiq. Kelgusida ularning safi 
kengayadi va ular tumandagi umumiy 
o‘rta, o‘rta maxsus va professional 
ta’lim muassasalari o‘qituvchilariga 
ilmiy-uslubiy yordam ko‘rsatib borishlari 
aytib o‘tildi.

- Qizim Nargiza Karimova shu yil 

maktabni bitirib, mazkur filial talabasi 
nomini oldi. Men bundan bag‘oyat 
xursandman, - deydi tumandagi To‘rtko‘l 
mahallasida yashovchi Bektemir 
Do‘stov. - Sababi, farzandim Samarqand 
Davlat universitetidek oliy dargohning 
ko‘z o‘ngimizdagi shunday zamonaviy 
va barcha sharoitga ega filialida tahsil 
oladi. Bu albatta, Prezidentimizning 
yosh avlod kamoloti uchun yaratib 
berayotgan imkoniyat va sharoitlaridan 
biri. Buning uchun farzandlarimizdan 
faqatgina qunt bilan bilim va ko‘nikma 
egallash talab etiladi, xolos.

Shermat SANAYEV,
Jabbor NABIYEV.

DAVR NAFASI

T A Y I N L O V

URGUTGA YARASHGAN OLIY TA`LIM DARGOHI

Urgut tumani hokimligi, tuman ko‘zi ojizlar 
jamiyati hamkorligida O‘ramas MFY Ravot 
qishlog‘ida tadbir o‘tkazildi. Unga 60 nafar 
ko‘zi ojiz tumandoshlarimiz taklif qilindi. 

E’tirof etish  o‘rinliki, ular jismoniy imkoniyatlari 
cheklangan bo‘lsa-da, mamlakat ijtimoiy-iqtisodiy, 
ma’naviy hayotida munosib ishtirok etib kelmoqda. 
Shuningdek, ular sportda ham faol. 

Jumladan, Uljon Amriyeva yaqinda Angliyada 
o‘tkazilgan paradzyudo bo‘yicha jahon kubogida 
yuqori o‘rinni qo‘lga kiritdi. Parda Mahmarahimov 

viloyat shashka musobaqalarida g‘olib bo‘ldi. 
Sherbek Islomov “Mard o‘g‘lon” davlat mukofotiga 
sazovor bo‘ldi. Ozoda Jo‘raboyeva shu yilning o‘zida 
3 ta kitobini nashr ettirdi. 

Ishtirokchilarga tuman hokimining o‘rinbosari 
Asqar Eshonqulov tomonidan tashakkurnoma 
hamda esdalik sovg‘alari topshirildi.

 Dasturxon yozilib, san’atkorlarning kuy-qo‘shiqlari 
ishtirokchilar e’tiboriga havola etildi.

J.NABIYEV.

“JAMIYAT BILAN HAMNAFASMIZ!”

Aholini sifatli, samarali 
va salomatlik uchun xavfsiz 
farmatsevtika mahsulotlari 
bilan ta’minlashni yanada 
yaxshilash, mahalliy ishlab 
chiqaruvchilarning ishlab 
chiqarish hajmlarini, 
ilmiy-texnik va eksport 
salohiyatini yuksaltirish, 
shuningdek, to‘g‘ridan-to‘g‘ri 
xorijiy investitsiyalarni 
jalb qilish borasida amalga 
oshirilayotgan ishlarning 
ko‘lami bugungi kunga kelib 
sezilarli ortib, bir qancha 
yengilliklar berilmoqda. 

Afsuski, ushbu sohada ham o‘z 
vazifasi va vakolatini suiiste’mol 
qilib, “Yengilni ostidan, og‘irni 
ustidan”, deya fursatdan 
“samarali” foydalanib qoluvchilar 
uchramoqda. Bunday kimsalar 
qilmishining jabrini, avvalo, 
begunoh insonlar ko‘rmoqda. Eng 
yomoni, sohaning inson taqdiri 
bilan chambarchas bog‘liqligi 
va xatolarni kechirmasligidir. 
Ijtimoiy tarmoqlarda ko‘plab 
muhokamalarga sabab bo‘lgan, 
o‘nlab oilalarning quvonchini 
azaga aylantirgan “Dok–1 Maks” 
voqealaridan bexabar inson 
bo‘lmasa kerak. Mazkur dori 
vositasi oqibatida kelib chiqqan 
katta fojialar, norasidalarning 
o‘limi barchaning qalbini larzaga 
soldi.

Samarqandda mazkur dori 
vositasining ilk nojo‘ya, xavfli 
ta’siri aniqlangan kundanoq 
ishchi guruh tuzilib, o‘rganish 
ishlari olib borilgan edi. Har bir 
nobud bo‘lgan bolaning kasallik 
tarixi o‘rganilgach, dori vositasi 
laboratoriya tekshiruvidan 
o‘tkazilgan va uning tarkibida 
diyetelen glikol moddasi borligi 
aniqlangan. Bu kuchli zaharli 
ta’sirga ega kimyoviy preparat 
bo‘lib, kichik bolalarda miyani 
jarohatlashi, buyrakni to‘liq 
ishdan chiqarishi va organizmga 
xavflilik darajasi o‘ta yuqori 

ekanligi aniqlandi.
Dastlab, o‘tgan yil oxirida 

kamida 20 nafar bola mazkur dori 
vositasini ichish ortidan nobud 
bo‘lganligi haqida xabar berilgan 
edi. Oradan qariyib 8 oy o‘tgach 
ushbu dorini iste’mol qilish 
oqibatida yurtimizda 65 nafar 
bola halok bo‘lgani ma’lum bo‘ldi. 
Bu holat faqat O‘zbekistonda 
emas, butun dunyo bo‘ylab 
norasidalarning hayotdan ko‘z 
yumishiga sabab bo‘lgani ham 
rasman tasdiqlandi.

Shuningdek, eng achinarlisi, 
ushbu holatlar voqea 
sodir bo‘lgandan so‘ng 
o ‘ r g a n i l a y o t g a n l i g i d a d i r. 
O‘zbekiston hududiga olib 
kirilayotgan vaqtda to‘liq 
nazoratdan o‘tkazilmaganligi 
ham mazkur voqea sodir 
bo‘lishiga asosiy sabab. Bolalar 
o‘limidan so‘nggina dorilarning 
nojo‘ya ta’siri o‘rganilganligini 
qanday tushunish mumkin? Agar 
shunday bo‘lsa, yana qancha 
o‘rganilmagan dori vositalari 
mavjud? Yoki ularning ham 
iste’molga yaroqli yoki yaroqsiz 
ekanligini yaxshilab tekshirish 
uchun yana yuzlab insonlar 
qurbon bo‘lishi kerakmi?

“Dok–1 Maks” bilan bog‘liq 
holatlar sudda ko‘rib chiqilib, 
ishlab chiqaruvchi korxonalar, 
vositaning mamlakatimizga kirib 
kelishi, tekshiruvlarsiz iste’molga 
chiqarilishiga zamin yaratganlarga 
qonunchilikka binoan sud hukmi 
o‘qilib, jazoga tortilsa-da, bu 
dilbandini yo‘qotgan oilalarning 
yarasiga malham bo‘lmaydi.

O‘z jig‘ildonini va cho‘ntagini 
o‘ylab, inson taqdiri haqida 
o‘ylab ham o‘tirmagan, ishiga 
mas’uliyatsizlik bilan yondashgan 
kimsalar qilmishi sabab ro‘y 
bergan bu holat barchamizga 
“dars” bo‘lishi lozim, toki bu 
kabi ayanchli voqealar qayta ro‘y 
bermasin.

Husan OLIMOV.

G‘aznachilik o‘zining hududiy bo‘linmalari bilan birgalikda 
O‘zbekiston Respublikasi Davlat budjetining g‘azna 
ijrosini amalga oshiradigan maxsus vakolatli moliya organi 
hisoblanadi.

G‘aznachilik o‘z faoliyatini davlat boshqaruvining boshqa organlari, 
mahalliy davlat hokimiyati organlari, O‘zbekiston Respublikasi markaziy 
banki, tijorat banklari, boshqa tashkilotlar bilan o‘zaro hamkorlikda 
bevosita va o‘zining hududiy bo‘linmalari orqali amalga oshiradi.

Tumanimizda faoliyat ko‘rsatayotgan g‘aznachilik bo‘limi 38 ta 

budjet tashkilotlariga xizmat ko‘rsatadi.
Bo‘lim O‘zbekiston Respublikasi Prezidentining farmon va qarorlariga, 

Vazirlar Mahkamasining qarorlariga, Nizomga, shuningdek, o‘z 
faoliyatiga tegishli bo‘lgan boshqa normativ-huquqiy hujjatlarga amal 
qiladi.

Nizomning har bir bandida sohaga oid qoidalar  berilgan.
G‘aznachilik faoliyatini moliyalashtirish O‘zbekiston Respublikasi 

budjeti mablag‘lari hisobiga amalga oshiriladi. 
Davlat budjetining kassa ijrosi, jumladan tushadigan daromadlarni 

turli darajadagi budjetlar o‘rtasida taqsimlash, budjet tashkilotlari va 
budjet mablag‘lari oluvchilarning xarajatlar smetasi ijrosi va davlat 
budjeti ijrosi to‘g‘risida hisobot tuzadi.

Tegishli budjetlar daromadlari va xarajatlari o‘rtasidagi kassa 
uzilishlarining oldini olishini, Davlat budjeti Yagona g‘azna hisob 
varag‘idagi mablag‘larni boshqarishni ta’minlaydi.

- Asosan, Urgut tumanidagi budjet tashkilotlarga xizmat 
ko‘rsatamiz, - deydi Urgut tuman g‘aznachilik xizmati bo‘limi boshlig‘i 
O‘tkir Ochilov. – Faoliyatimiz turlaridan hisoblangan davlat xaridlarini 
maqbul muddatlarda o‘tkazish imkonini beradigan oqilona va tejamkor 
uslubda amalga oshirish kerak.

Nazira HAMIDOVA.

O‘lkamizga saxovatli kuz fasli kirib keldi. 
Bu fasl o‘zigi xosligi bilan ko‘pchilikka yoqadi. 
Fasllarning go‘zalligi yaxshi, albatta. Har faslda 
bo‘lgani kabi bu faslda ham bog‘-rog‘lar, hovli 
uy-joylarni qaytadan tozalash, tartibga keltirish 
ishlari avj oladi.

Yurtimizda yashaydigan har bir fuqaro bu 
jarayonlarga jiddiy e’tibor qaratmog‘i lozim. Chiqindi 
va xazonlarni, xas-hashaklarni yoqib atrof-muhit, havo 
tozaligiga putur yetkazmaslik darkor.

Tarqalayotgan chang va tutunlardan esa inson 
sog‘lig‘iga ziyon yetadi.

Sog‘liq haqida gap ketganda, eng avvalo biz tabiat, 
xususan uning birliklari - tuproq, suv, havoning inson 
hayoti va salomatligini ta’minlovchi muhim omillar 
ekanligini chuqur anglashimiz lozim. Chunki biz 
tuproqda o‘sib yetilgan ne’matlarni iste’mol qilamiz, 
suv bilan chanqog‘imizni qondiramiz, havodan 
nafas olamiz. Shu bois ularni turli chiqindilar bilan 
ifloslanishdan saqlashimiz kerak. Aks holda, ular turli 
kasalliklarning sababchilari bo‘lishi mumkin. Shuning 
uchun joylarda muntazam ravishda atrof-muhit 
tozaligini asrab-avaylashga qaratilgan tadbirlar olib 
borish, sog‘lom turmush tarzi targ‘ibotida nihoyatda 
muhimdir. Bu ishlar keng jamoatchilikning bevosita 
ishtirokida olib borilishi lozim bo‘lganligi uchun jamoat 
sanitariyasi deyiladi. 

Jahon Sog‘liqni saqlash tashkilotining ma’lumotiga 
ko‘ra, jamiki kasalliklarning 85 foizi  bevosita 
suv bilan bog‘liq. Suvning ahamiyatli tomoniga 
qarayotganligimizning sababi shundaki, agarda 
tegishli ehtiyot choralari ko‘rilmasa, suv orqali ko‘pgina 
yuqumli ichak kasalliklari tarqalishi mumkin.  Suv 
manbalarini hojat va chiqindilardan ehtiyot qilish, 
yozgi mavsumlarda faqat qaynatilgan suv iste’mol 
qilishini ta’minlash, bolalarni qaynatilgan suv ichishga 
odatlantirish yuqumli kasalliklarning oldini oluvchi eng 
asosiy tadbirlardan biridir.  Buning uchun esa eng asosiy 
talab tuproqning, suv manbaalarining ifloslanishiga yo‘l 
qo‘ymaslikdir.

Industriyasi nihoyatda rivojlangan katta shaharlar va 
sanoat markazlarining atmosfera havosidagi  chang, 
tutun, qurum va tumanlar ba’zi vaqtlarda osmonni 
qoplab turadi. Bu holat quyosh nurlarini to‘sib qo‘yib, 
yer yuziga ultrabinafsha nurlari o‘tishiga yo‘l bermaydi. 
Ultrabinafsha nurlarining yer yuziga yetarli miqdorda 
tushmasligi, o‘z navbatida turli kasalliklarni, ayniqsa, 
bolalarda raxit kasalligini keltirib chiqaradi. Havoning 
doimo tutun, tuman bilan qoplanishi kishilarning 
asabiga, bemorlarning kayfiyatiga salbiy ta’sir 
ko‘rsatadi.  

Atmosfera havosidagi chang zarrachalari inson 
organizmiga noxush ta’sir qiladi. Changlarning asorati 
ularning tarkibidagi kimyoviy moddalarning biologik 
aktivligiga, tabiatiga, fizik jihatiga uzviy bog‘liq. 
Masalan, havodagi chang tarkibidagi qo‘rg‘oshin, 
margimush, marganes, kadmiy, ftor aerozollari 
doimiy ravishda organizmga tushib turgach, surunkali 
kasalliklarga olib kelishi aniq. Ayniqsa, radioaktiv 
xususiyatga ega bo‘lgan changlar o‘ta xavfliligi bilan 
ajralib turadi. 

«Toza havo – tanga davo» degan hikmat hammaga 
ma’lum. Toza havo hisobiga tanada qon tozalanadi, teri 
erkin “nafas” oladi. Sof havo quyoshning issiq nurini 
o‘zida saqlab qoladi, u yerga namlik beradi. Toza havo 
moddalar almashinuvi jarayoniga, tanamizdagi issiqlik 
almashinuvi hamda fiziologik jarayonlarga ijobiy ta’sir 
ko‘rsatadi.

Xulosa qilib shuni aytish mumkinki, xar bir inson 
sog‘lom umr ko‘rishni istasa, avvalombor tashqi muhit, 
tabiatning sog‘lom bo‘lishini ta’minlashga bor ilm va 
malakasini bag‘ishlashi darkor. Ana shundagina ona 
tabiat o‘z in’omlarini darig‘ tutmaydi.

Alisher AZIMOV, 
Ekologik partiya Urgut tuman kengashi raisi.

NOPOK 
NIYATLILAR

Jizzaxning Sharof Rashidov tumanida 
tug‘ilgan Ikrom No‘monov, Urgut 
tumaning Mirzabog‘lon mahallasida 
yashovchi Yunus Xidirovlar o‘zaro jinoiy 
til biriktirib, tezroq mo‘may daromad 
orttirish maqsadida giyohvand moddalar 
oldi-sotdisi bilan shug‘ullanishdi.

Ularning har ikkalasi ham tog‘ni talqon 
qiladigan yigitlar. Oilali. Farzandlari bor. 
Hozirgi vaqtda tadbirkorlikning ko‘p turlari 
mavjud bo‘lsa-da, ular bunday yaxshi va 
to‘g‘ri ishlashni ixtiyor qilishmadi. Yigitlar 
osonroq boyib ketishni reja qilishdi.

Bu ikki shovvoz “opiy” giyohvandlik 
vositasini, yana shu turdagi boshqa narkotik 
moddalardan namuna olib pullash maqsadida 
yengil mashinaga o‘tirib, o‘zlarining jinoiy 
hatti-harakatlarini davom ettirishdi.

Huquqni muhofaza qiluchi idoralar 
xodimlari tomonidan olib borilgan tezkor 
qidiruv paytida ularning yonidan giyohvanlik 
vositalari va uning o‘rnini bosuvchi moddalar 
topildi. Ularning hammasi xolislar ishtirokida 
hujjatlashtirildi.

Sudlanuvchilarga tegishli sud hukmi o‘qildi. 

Ular o‘zlariga berilgan jazodan xulosa chiqarib 
olishadi, deb o‘ylaymiz.

HAYOT 
ZAVOLI

Giyohvandlik jamiyatimizning 
jirkanch illatlaridan biridir. Uni sotish, 
saqlash, iste’mol qilish o‘z-o‘zini choh 
sari yetaklash, demakdir.

Bundan tashqari, shu zahri qotilga 
mukkasidan ketganlar erta o‘lim topib, 
yaqinlarining ham iztirob chekishiga, 
zurriyodlarining nosog‘lom tug‘ilishiga sabab 
bo‘ladilar.

Davlatimiz va huquqni muhofaza qiluvchi 
organlar tomonidan ushbu illatlarni bartaraf 
etish borasida ko‘pgina ishlar amalga 
oshirilmoqda. Shunga qaramasdan, giyohvand 
moddalarni sotish, atrofdagilarni zaharlash 
hollari hali-hanuz uchramoqda.

Urgut tumanining Ogahiy ko`chasida 
yashovchi Nodir Avazov bundan oldin ham 
jinoiy ishlarga qo‘l urgan. Sudlanib o‘ta xavfli 
retsedevist jinoyatchi hisoblanib, qamoq 
jazosiga hukm qilingan.

Shuningdek, Urgut tumanining Bog‘ishamol 
mahallasida yashovchi Javlon Xolmatov 
ham Nodir Avazov bilan birgalikda til 
biriktirib noqonuniy ravishda yonida narkotik 
moddalarni saqlab kelgan. Ularni boshqalarga 
sotishga uringan. Giyohvandlikka berilgan 
kishilarga giyohvand modda chekishlari uchun 
sharoit yaratib, bangixona tashkil etgan. 

Ular 0,05 garmm, 1 gramm ko‘p miqdordagi 
“geroin” giyohvandlik vositalarini bo‘lib-
bo‘lib selofan bo‘laklariga o‘rab sotish 
uchun tayyorlashadi. Xaridorlarga mollarini 
o‘tkazmoqchi bo‘lib turganda rejalari amalga 
oshmadi.

Javlon Xolmatov va Nodir Avazovlar tadbir 
davomida huquqni muhofaza qiluvchi organ 
xodimlari tomonidan qo‘lga olindilar.

Ularning yashash uyi va yonlaridan 
topilgan ashyoviy dalillar huquqni muhofaza 
qiluvchi organ xodimlari tomonidan xolislar 
guvohligida hujjatlashtirib olindi.

Sudlanuvchilarga tegishli jazo choralari 
tayinlandi.

QING‘IR 
ISHNING 
QIYIG‘I

Sattor Egamov nafaqa yoshidagi kishi. 
5 nafar farzandi bor. Duppa-durust oila 
boshlig‘i. Qarindoshlari va yaqinlari 
o‘rtasida ham izzat-hurmatga ega kishi 
bo‘laturib, jinoyatga qo‘l urdi.

S.Egamov ham tezroq boyib ketish, 
shuning ortidan orzu-havaslariga erishish 
uchun giyohvandlik vositasi yetishtirib, uni 
parvarishlashga kirishdi. U mahallasida 
joylashgan yashash uyida 41 tup “Kannabis” 
giyohvandlik vositasini ekib parvarishlayotgan 
vaqtda IIB xodimlari tomonidan qo‘lga olindi.

Tergov jarayonlarida Sattor Egamov o‘z 
qilmishiga iqror bo‘lib, aybini tan oldi. Sudda 
bu ishni qayta takrorlamasligini, yoshi ham bir 
joyga borib qolganini aytdi.

Hovlida yetishtirilayotgan “kannabis” 
giyohvandlik vositasi xolislar guvohligida 
hujjatlashtirildi va tegishli choralar ko‘rildi.

Sudlanuvchi Sattor Egamovga Sud hukmi 
bilan O‘zbekiston Respublikasi Jinoyat 
Kodeksining 270-moddasi 1-qismi bilan 2 
yil 6 oy muddatga ozodlikni cheklash jazosi 
tayinlandi.

QILMISH - 
QIDIRMISH

Urgut tumanining Pastki Kalangar 
mahallasida yashovchi Hazrat 
Mavlonovning yoshi 60 ga yaqinlashib 
qolgan. Uni nima jin urdi-yu, mo‘may 
daromad topish uchun o‘zining yashash 
hovlisida “Kannabis” giyohvandlik 
vositasini ekdi. Xayolida jaraq-jaraq 
pulllar topishini o‘ylab entikdi. U bilib-
bilmasdan jinoyat ko‘chasiga qadam 
tashladi.

H.Mavlonov yetishtirayotgan zahri qotil 
ko‘pchilikni yo‘ldan ozdirishini, uni iste’mol 
qilgan kishilarning hayoti va oilasida notinchilik 
bo‘lishini bilmasmidi?

Afsuski, ochko‘zlik, boylikka bo‘lgan ishtiyoq, 
noqonuniy yo‘llar bilan daromad ko‘rish uning 
ko‘zlarini ko‘r qildi. Qalbini toshga aylantirdi.

U bundan tashqari, 11,18 gramm 
miqdordagi quritib tayyorlangan “Marixuana” 
og‘usini pullash maqsadida o‘z uyida yashirib 
saqlab keladi. “Qoradori-2023” tezkor 
tadbirlari davomida uning jinoiy ishlariga chek 
qo‘yildi.

Uning uyi tintuv qilinganida ikki xil turdagi 
giyohvandlik moddalari topildi va holislar 
ishtirokida hujjatlashtirildi.

Tergov jarayonlarida sudlanuvchi o‘z aybiga 
iqror bo‘ldi. Qilmishidan pushaymonligini 
aytib, yengil jazo berishlari so‘radi.

Sudlanuvchi Hazrat Mavlonovga Sud 
hukmiga ko‘ra,  O‘zbekiston Respublikasi 
Jinoyat Kodeksining 276-moddasi 2-qismi 
“a”, “b” bandlari qo‘llanilib,  4 yil muddatga 
ozodlikni cheklash jazosi tayinlandi.

N.HAMIDOVA.

Vabo vibrionlar qo‘zg‘atadigan, ingichka ichakning 
yalllig‘llanishi, intoksikatsiyasi, umumiy ahvolning tez 
og‘irlashuvi va organizmniing suvsizlanishi bilan davom 
etadigan o‘tkir, o‘ta xavfli yuqumli kasallikdir. Vabo 
kasalligining qo‘zg‘atuvchisi 150 ga yaqin vibrionlar bo‘lib, 
ulardan klassik El-tor, Bengal 0139 shtamplari kasallik 
chaqiradi. Vabo vibrioni tashqi muhitga ancha chidamli, 
daryo va ochiq suvlarda 18 kundan 5 oygacha (muzlagan 
suvda 1-necha oygacha), najasda 5-6 oygacha, tuproqda 60 
kungacha, sariyog‘da 25-kungacha, sutda 10 kungacha, meva-
sabzavotlarda 1 haftagacha tirik saqlanadi. Qaynatilganda 
bir zumda o‘ladi. Dezinfeksiyalovchi vositalarga chidamsiz. 

Vabo kasalligi qo‘zg‘atuvchisi manbai bo‘lib shu kasallikka chalingan 
bemor va vibrion tashuvchilar hisoblanadi. Vaboga chalingan bemorlar 
va vibrion tashuvchilari qo‘zg‘atuvchini tashqi muhitga asosan qusuq 
massa va najasi orqali chiqarib turadi, sog‘lom odam organizmiga 
qo‘zgatuvchi fekal-oral yo‘l, yani ifloslangan suv, oziq-ovqat 
mahsulotlari orqali tushib, kasallik chaqiradi. Kasallikning suv orqali 
tarqalishi tez va shiddatli kechib, epidemiyaga olib kelishi mumkin. 
Odatda kasallik asosan suv orqali tarqalib, keyingi bosqichda unga 
omil sifatida oziq-ovqat mahsulotlari, keyinchalik esa maishiy muloqot 
yo‘li orqali ham tarqalishi mumkin.

Vibrionlar organizmga og‘iz orqali kiradi va ularning bir qismi 
oshqozon shirasidagi xlorid kislotasi ta’sirida nobud bo‘ladi, qolgan 
qismi ingichka ichakka o‘tib, u yerda ishqoriy muhitda tez ko‘payadi 
va ichakning so‘rish faoliyati buzilib, natijada tinimsiz ich ketishiga 
sabab bo‘ladi. Vibrion toksini markaziy nerv sistemasiga ham tasir 
etishi natijasida bemor ketma-ket qayt qila boshlaydi. Organizmdan 
ko‘p miqdorda suv yo‘qolishi tufayli suv-tuz mutanosibligi buzilib, qon 
quyuqlashadi, gemokonsentratsiya, geperprotenemiya, leykotsitoz, va 
eritrotsitoz kelib chiqadi. Uzoq davom etgan diareya tufayli organizmda 
ko‘p kaliy yo‘qoladi, natijada ichak atoniyasi, yurak aritmiyasi, 
gipotoniya va yurak to‘xtashining kelib chiqishiga sabab bo‘ladi. 

Kasallikning yashirin davri 1 necha soatdan 5 kungacha, o‘rtacha 
1-2 kun davom etadi. Bemorda qusish, tez-tez ich ketishi, umumiy 
behollik, bosh aylanishi kuzatilib, tashnalikdan shikoyat qiladi. Bemor 
ko‘zdan kechirilganda teri qoplamasi rangsizlangan, kasallik og‘ir 
kechganda ko‘kargan, sovuq ter bilan qoplangan bo‘ladi. 

Kasallikning gastroenteritik va algid shakllarida najas tezda o‘z 
rangini yo‘qotadi va «guruch yuvilgan suv» rangini eslatadi. Tana hajmi 
suvsizlanish hisobiga tezda kichrayadi, teri kulrang tusga kiradi, qorin 
qismi terisi tortilganda o‘z holiga tezda qaytmaydi (vabo burmasi), 
qo‘li kir yuvuvchi ayol kaftini eslatadi (kirchi qo‘li).

Kasallik chetdan kirib kelishining oldini olish, bunda epidemiologik 
noxush bo‘lgan davlatlardan kelgan fuqarolarni, ayniqsa o‘tkir ichak 
kasalliklariga xos shikoyatlari bo‘lgan shaxslarni yoki patronajlar 
tomonidan hovlima-hovli yurish ko‘riklarida topilgan diareya 
kasalliklarini 5 kun davomida tibbiy kuzatuvga olish, regidratatsion 
muolajalar o‘tkazish, anamnez yig‘ish, lozim bo‘lganda vabo kasalligiga 
tekshirtirish, agar kasallikka gumondor, deb hisoblansa, darhol tuman 
SEO va JSBga va tibbiyot birlashmasiga xabar berish lozim. 

Aholi o‘rtasida ochiq suv havzalari suvlaridan bevosita ichish, 
cho‘milish, meva-sabzavotlarni, idish-tovoqlarni yuvishni taqiqlash, 
sanitariya targ‘ibot ishlarini kuchaytirish, maktabgacha ta’lim 
muassasalari va maktablarda qaynatilgan suv tashkil qilish, 
hojatxonalarga vaqti-vaqti bilan xlor saqlovchi vositalar sepib turish, 
qo‘llarni sovunlab yuvish uchun sharoitlar yaratish, aholi o‘rtasida 
va uyushgan jamoalarda kasalliikning oldini olish bo‘yicha suhbatlar 
o‘tkazib borish kasallikning oldini olishda muhim rol o‘ynaydi

U.KARIMOV.  
Urgut tuman SEO va JSB epidemiologiya bo‘limi vrachi.

BO‘SH TURGAN SOBIQ QOZONXONA 
BINOSI.

Boshlang‘ich narxi: 122 690 000.00 so‘m.
Zakalat puli miqdori (10%): 12 269 000.00 so‘m.
Savdo vaqti: 11.09.2023 10:00
Arizalarni qabul qilishning oxirgi muddati: 

11.09.2023 09:00.
Manzil: Urgut tumani, Quyi Algar MFY, Quyi 

Algar ko‘chasi, 682-uy. 

«HUDUDGAZSERVIS» MARKAZINING 
BO‘SH TURGAN BINOSI.

Boshlang‘ich narxi: 141 890 700.00 so‘m.
Zakalat puli miqdori (10%): 14 189 070.00 so‘m.
Savdo vaqti: 14.09.2023 10:00.
Arizalarni qabul qilishning oxirgi muddati: 

14.09.2023 09:00.
Manzil: Urgut tumani, Quyiqishloq MFY, 

Quyiqishloq ko‘chasi, 1-uy.

BO‘SH TURGAN ESKI MA’MURIY BINO.

Boshlang‘ich narxi: 271 866 800.00 so‘m.
Zakalat puli miqdori (10%): 27 186 680.00 so‘m.
Savdo vaqti: 14.09.2023 10:00.
Arizalarni qabul qilishning oxirgi muddati: 

14.09.2023 09:00.
Manzil: Urgut tumani, Yuqori Kalangar 

MFY, S.Rahimov ko‘chasi. 

AYANCHLI  “SABOQ” QUYOSHNI GARD 
BILAN TO`SMANG!

V A B O

Sud zalidan

G‘AZNACHILIK FAOLIYATIDAN BOXABARMISIZ?

DAVLAT AKTIVLARI - SIZNIKI BO‘LADI
“E-auksion” platformasidan Urgut tumanidagi davlat aktivlarini 3 oydan 3 yilgacha bo‘lgan muddatlarda 

bo‘lib to‘lash sharti bilan sotib oling!



32023-yil 9-sentabr, 35-son URGUT SADOSI JAMIYAT

“Avvallari bitta hujjat uchun o‘ndan ortiq idoraga 
borardik. Ko‘p vaqt yo‘qotardik, ovoragarchiligu 
uzundan-uzoq navbatlar, qog‘ozbozliklar... Hozir 
esa ishimiz bitta idorada hal bo‘lyapti”. Darhaqiqat, 
bugun hududlardagi Davlat xizmatlari markazlariga 
tashrif buyurgan yurtdoshlarimiz borki, ushbu 
markazlar afzalliklari haqida so‘rasangiz, shunday 
fikr bildirishadi.

Bugun davlat xizmatlari markazi faoliyati turli byurokratik, 
sansalorlik va korrupsiyaning oldini olish, xalqimizning davlat 
idoralaridan rozi bo‘lib yashashiga xizmat qilmoqda.

O‘tgan davrga nazar solsak. 2017-yil 1-fevraldan “Yagona 
darcha” markazlarining tumanlar (shaharlar) hokimliklari 
tuzilmasidan O‘zbekiston Respublikasi Adliya vazirligi 
tasarrufiga o‘tkazilishi mazkur sohani rivojlantirish bo‘yicha 
navbatdagi bosqich bo‘ldi. Shu davrdan boshlab esa, 
“Yagona darcha” markazlari tomonidan ko‘rsatiladigan davlat 
xizmatlari soni 33 tagacha oshdi. Bu bilan yuridik va jismoniy 
shaxslarga davlat xizmatlarini ko‘rsatish tizimi tubdan 
yaxshilanishi borasida yangi bosqich boshlab berildi.

Shu yilning 1-aprelidan tadbirkorlik subyektlarini davlat 
ro‘yxatidan o‘tkazishning avtomatlashtirilgan tizimi ishga 
tushirildi va bu bilan fuqarolarga tadbirkorlik subyektlarini 
tashkil etishlari uchun juda qulay tizim yaratilishiga erishildi. 
Shuningdek, bu amalga oshirilgan ishlar “Doing Business 
2018” global reytingidagi Biznesni “ro‘yxatdan o‘tkazish” 
ko‘rsatkichi bo‘yicha O‘zbekistonning mavqeini 24-o‘rindan 
11-o‘ringa ko‘tardi.

Yaratilgan imkoniyatlarga qaramasdan davlat xizmatlari 
ko‘rsatish milliy tizimining aholi va tadbirkorlik subyektlari 
ehtiyojlarini to‘liq qanoatlantiradigan sifat jihatidan 
yangi darajaga o‘tishiga ayrim tizimli muammolar 
to‘sqinlik qilayotgan edi. Ya’ni, “Yagona darcha” tamoyili 
bo‘yicha davlat xizmatlari ko‘rsatish imkoniyatidan faqat 
tadbirkorlik subyektlari foydalanishi mumkin edi. Bunda 
fuqarolar hanuzgacha turli davlat organlarida hujjatlarni 
rasmiylashtirish bo‘yicha murakkab tartib-taomillardan o‘zlari 
o‘tayotgan edilar.

Qator davlat organlarida axborot tizimlari, resurslari 
va ma’lumotlar bazalarining mavjud emasligi, ular 
idoralararo integratsiya qilinishining past darajada ekanligi 
jismoniy va yuridik shaxslar tomonidan barcha davlat 
xizmatlari majmuasidan qulay va o‘z vaqtida foydalanishini 
ta’minlamayotgan edi.

Ushbu muammolarning yechimini topish, “Fuqarolar 
emas, hujjatlar harakatlanadi” tamoyilini amalda ro‘yobga 
chiqarish va eng muhimi, xalqimizning davlat organlari 
va ular tomonidan ko‘rsatiladigan xizmatlarga bo‘lgan 
ishonchini qozonish maqsadida O‘zbekiston Respublikasi 
Prezidentining 2017-yil 12-dekabrdagi “Aholiga davlat 
xizmatlari ko‘rsatishning milliy tizimini tubdan isloh qilish 
chora-tadbirlari to‘g‘risida”gi Farmoni bilan Adliya vazirligi 
huzurida Davlat xizmatlari agentligi tashkil etildi.

Davlatimiz rahbari va hukumatimiz tomonidan 
mamlakatimizning iqtisodiy-ijtimoiy sohalarida olib 
borilayotgan bunday islohotlar natijasida aksariyat ma’muriy 
tartib-taomillar soddalashtirildi, ko‘pchilik holatlardagi 
ortiqcha qog‘ozbozlik va sansalorliklarning oldi olindi. 
Ayniqsa, barcha uchun eng qimmatli bo‘lgan resurs - vaqtni 
tejash imkoni paydo bo‘ldi.

Umuman, aholi va tadbirkorlik subyektlariga shaffof, 
qulay va soddalashtirilgan holda tezkor davlat xizmatlarini 
ko‘rsatish eng muhim talablardan biri hisoblanar ekan, Urgut 
tumani Adliya bo‘limi Davlat xizmatlari markazi zimmasiga 
yuklatilgan vazifalarni bajarish maqsadida “Xalq davlat 
idoralariga emas, davlat idoralari xalqimizga xizmat qilishi 
kerak”, degan ulug‘vor g‘oya hamda davlat xizmatlarining har 
bir turi bo‘yicha «Fuqarolar emas, hujjatlar harakatlanadi» 
tamoyiliga asosan faoliyat olib bormoqda.

Barcha qulayliklarga ega bo‘lgan zamonaviy binoda 
joylashgan markazda elektron navbatdan foydalanish uchun 
alohida elektron navbat kioskasi tashkil etilgan bo‘lib, bu 
yerda barcha davlat xizmatlari tezkor, qulay, shaffof va sifatli 

tamoyillar asosida ko‘rsatiladi. Jumladan, markazda jismoniy 
va yuridik shaxslarga davlat xizmatlarini ko‘rsatishga 
mo‘ljallangan 1 ta xizmat ko‘rsatish zali, 7 ta - bolalar, sport, 
arxiv, investorlar xonalari mavjud bo‘lib, unda 14 nafardan 
iborat markaz xodimlari zamonaviy kompyuter jamlanmalari 
bilan ta’minlangan holda xizmat ko‘rsatmoqda.

Bugungi kunda Davlat xizmatlari markazlari orqali 260 dan 
ortiq ko‘rsatilayotgan xizmat turlari mavjud bo‘lib, bularga 
fuqarolik, oila va bolalar, ta’lim, yoshlar, ijtimoiy himoya, 
ma’lumotnomalar, adliya, moliya va bank, madaniyat va 
sport, UJKX, ko‘chmas mulk, transport, iqtisodiyot va biznes, 
litsenziyalash, soliqlar, bojxona, axborot va aloqa, ekologiya 
va geologiya kabilarni o‘z ichiga oladi.

Respublikamizning qaysi hududidan bo‘lmasin, eksteritorial 
xizmat ko‘rsatish tamoyillariga asoslangan real vaqt 
rejimida ishingiz tez va oson bitishi yo‘lga qo‘yilgan. Hozirgi 
vaqtda markazda yangi namunadagi milliy haydovchilik 
guvohnomasini almashtirish xizmati mavjud. Bunda fuqarolar 
uchun Davlat xizmatlari markaziga shaxsan kelib yoki my.gov.
uz  yagona interaktiv davlat xizmatlari portali orqali onlayn 
ariza yuborgan holda davlat boji to‘lab va tegishli ma’lumot 
taqdim etilgandan so‘ng tayyor hujjatni tez va oson  qo‘lga 
olish imkoniyati yaratilgan.

  2023-yilning o‘tgan davrida jismoniy va yuridik shaxslar 
tomonidan jami  52 316 ta murojaatlar kelib tushgan 
bo‘lib, shundan davlat xizmatlari ko‘rsatish yuzasidan 48 
926 tani tashkil etadi. Kadastr pasportini tayyorlash uchun 

1271 ta, loyiha-smeta hujjatlarini kelishish 89 ta, sovuq 
suv hisoblagichini yechish, o‘rnatish va tamg‘alashga ariza 
yuborish 426 ta, gaz tarmoqlariga ulanishga texnik shart 
olish uchun 116 ta, obyektni qayta ixtisoslashtirish va 
rekonstruksiya qilishga ruxsatnoma olish uchun 172 ta, 
turar-joy obyektlariga bo‘lgan huquqlarni davlat ro‘yxatidan 
o‘tkazishga ariza yuborish  815 ta, davlat va xo‘jalik 
boshqaruvi organlari, mahalliy davlat hokimiyati organlari 
hamda tijorat banklari tomonidan ko‘rsatiladigan barcha 
turdagi xizmatlardan erkin foydalanishni ta’minlaydigan 
elektron raqamli imzo sertifikatini olish uchun 16 703 ta, 
arxitektura-rejalashtirish topshirig‘ini ishlab chiqish bo‘yicha 
59 ta, yangi namunadagi milliy haydovchilik guvohnomasini 
almashtirish bo‘yicha 576 ta, ijtimoiy himoyaga muhtoj 
fuqarolarga 187 ta, sayyor tartibda joylarga chiqqan holda 
227 ta hamda 28 285 ta boshqa turdagi ko‘rsatilgan davlat 
xizmatlari shular jumlasidandir. 

Joriy yil 1-sentyabr holatiga tumanda 17 667 ta tadbirkorlik 
subyektlari mavjud bo‘lib, shundan 7651 ta yuridik shaxslar 
(7340 ta mikrofirma, 311 ta kichik korxona), 4835 nafar 
yuridik shaxs bo‘lmagan yakka tartibdagi tadbirkorlar va 

3599 nafar yuridik shaxs bo‘lmagan dehqon xo‘jaliklari. Shu 
jumladan, 1702 ta fermer xo‘jaliklari, 203 ta yuridik shaxs 
maqomiga ega bo‘lgan dehqon xo‘jaliklari va 687 ta oilaviy 
korxonalar faoliyat ko‘rsatmoqda. 

Bugunga qadar 2995 ta yuridik va jismoniy shaxslar, 
shundan 318 ta yuridik va 1455 ta jismoniy shaxs sifatidagi 
tadbirkorlik subyektlari (yakka tartibdagi tadbirkorlar 639 
ta va 816 ta yuridik shaxs bo‘lmagan dehqon xo‘jaliklari) 
ro‘yxatga olindi.

Mamlakatimizda davlat xizmatlari ko‘rsatish sohasi 
samaradorligini oshirishga juda katta e’tibor qaratilmoqda. 
Jumladan, aholining ijtimoiy himoyaga muhtoj qatlamlarini 
qo‘llab-quvvatlash ishlarini jadallashtirish “Har bir fuqaro-
e’tibor markazida” tamoyili asosida aholining barcha 
qatlamlariga sifatli va tezkor davlat xizmatlari ko‘rsatish 
maqsadida O‘zbekiston Respublikasi Vazirlar Mahkamasining 
2023-yil 31-avgustdagi 435-sonli qarori bilan Davlat 
xizmatlarini joylarga chiqqan holda ko‘rsatishning ma’muriy 
reglamenti tasdiqlandi. Ushbu davlat xizmati 2023-yilning  
1-oktyabridan boshlab ko‘rsatilishi rejalashtirilgan. 

Hozirgi vaqtga kelib o‘z internet veb-saytiga, elektron 
pochtasiga va virtual qabulxonasi mavjud bo‘lmagan davlat 
boshqaruvi organlari va xo‘jalik boshqaruvi organlarini 
uchratish qiyin. O‘zbekiston Respublikasi Prezidenti 
tashabbusi bilan joriy qilingan “Elektron hukumat” va Yagona 
interaktiv davlat xizmatlari portali orqali fuqarolarimiz, 
tadbirkorlik subyektlari, tashkiliy-huquqiy shaklidan qat’iy 

nazar barcha yuridik shaxslar o‘zlari uchun zarur davlat 
tashkilotlariga turli xil shaklda murojaat qilishlari mumkin.

Soha tashkil etilganiga ko‘p bo‘lmagan bo‘lsada, 
fuqarolarga davlat xizmatlari ko‘rsatish reytingida 190 ta 
davlat orasida 8-o‘rinni egalladi. Bu sohada o‘zbek modulining 
yaratilganligining bir namunasidir. Hali imkoniyatlar, bajarilishi 
kerak bo‘lgan vazifalar bisyor. Zero, hali Davlat xizmatlari 
markazlari o‘z qamroviga olishi lozim bo‘lgan ko‘plab xizmat 
turlari mavjud.

Xulosa qilib aytganda, davlat xizmatlari ko‘rsatish sohasida 
murojaat qiluvchilar emas, hujjatlar harakatlanayotganligi 
soha taraqqiyotiga xizmat qilmoqda. Ayniqsa, 
elektronlashtirish harakatlarining amalga oshirilishi nafaqat, 
xizmat ko‘rsatish samaradorligini ta’minlayapti, shu bilan 
birga, xizmat ko‘rsatish turining ko‘payishiga ham sabab 
bo‘lmoqda. Bu esa, tabiiyki, eng avvalo, fuqarolar manfaatiga 
xizmat qilmoqda.

Dadamurod LATIPOV,
Urgut tuman Adliya bo‘limi Davlat xizmatlari 

markazi direktori.

 X A L Q  X I Z M A T I D A G I  M A R K A Z
 Bugungi globallashuv jarayonining 

shiddat bilan rivojlanib borishi 
jamiyat hayoti, kishilar turmush tarzi 
va mentalitetiga yangi ehtiyojlar, 
kommunikatsiya shart-sharoitlari va 
shakllari, qadriyatlarning paydo bo‘lishi, 
ommaviy madaniyat namunalarini 
singdirish orqali jiddiy ta’sir ko‘rsatayotgani 
hech kimga sir emas.

Bu davr keng imkoniyatlar davri bo‘libgina 
qolmasdan, hozirgi sharoitda g‘oyaviy-mafkuraviy 
ta’sir o‘tkazishning kuchli quroliga ham aylanib, 
zamonamiz kishilarining ongi-shuurini nishonga 
aylantirmoqda. Bu xurujdan himoyalanishning 
birdan-bir yo‘li sog‘lom fikr yuritish, hamisha 
ogoh bo‘lish, atrofga hushyor nazar tashlash 
bo‘lib qolmoqda. Ayniqsa, yosh avlod ongida 
ma’naviy bo‘shliq paydo bo‘lishiga yo‘l qo‘ymaslik, 
loqaydlik, beparvolik kabi illatlarni bartaraf etish 
bugunning muhim masalasi sifatida maydonga 
chiqmoqda.

Ayrim ijtimoiy tarmoqlar orqali turli yot oqimlar 
tomonidan tarqatilayotgan hiyla-nayranglar, 
uydirma da’vatlar, puch g‘oyalar natijasida 
har xil nizolarning kelib  chiqayotganini ko‘rib 
turibmiz. Buzg‘unchi g‘oyalarning avvalo, yoshlar 
ongini zaharlashga qaratilayotgani xavotirlidir. 
Aldanganlar aksariyat hollarda o‘z yashash 
joyidan uzoq  muddatga chiqib ketib, dunyoning 
notinch hududlaridagi jangavor harakatlarda 
qatnashib yoki boshqa razil xunrezliklarga 
qo‘shilib qolayotgani esa undanda achinarli hol.

E’tibor qilsak, mo‘may daromad, katta boylik 
ilinjida yovuz kimsalar, ekstremistik oqimlarning 
tuzog‘iga ilingan kimsalar hayotda na kasb-
hunarga va na mustahkam iymon-e’tiqodga ega 
insonlar ekanligiga guvoh bo‘lamiz.

Inchinun, Islomda tinchlik inson qalbining 
tinchligidan boshlanadi, so‘ngra tinchlik qalbdan 
oilaga ko‘chadi, deyiladi. Islom oila tinchligi uchun 
zarur bo‘lgan barcha choralarni ishga soladi. 
Demak, asta-asta oiladagi tinchlik qo‘ni-qo‘shni, 
qarindosh-urug‘lar orasiga ko‘chadi. So‘ngra 
tinchlik jamiyatga inadi. Har bir jamiyat o‘zaro 
tinchlikda yashash uchun nimalar qilishi lozimligi 
ham muqaddas dinimiz ko‘rsatmalarida belgilab 
qo‘yilgan.

Jinoyatchilikni jilovlash, uni bartaraf etish 
oson ish emas. Uning sodir etilishiga turli omillar 
sababchi bo‘ladi. Sabablarning boshi - loqaydlik, 
e’tiborsizlik, beparvolik va “menga nima” qabilida 
ish tutish, deyish o‘rinli.

Yurtimizga nisbatan turli tahdidlar, avvalo, 
diniy aqidaparastlik, mutaassiblik, ekstremizm 
va terrorchilik kabi hodisalar ko‘rinishida 
namoyon bo‘lmoqda. Buni Islom dinini 
niqob qilib, O‘zbekistonni dunyoviy-ma’rifiy, 
demokratik taraqqiyot yo‘lidan og‘dirishdek 
g‘arazli maqsadlarni ko‘zlab faoliyat olib borishga 
intilayotgan diniy-ekstremistik tashkilotlar 
harakatlari misolida yaqqol ko‘rish mumkin. 
Ular o‘zlarining buzg‘unchi, vayronkor g‘oya va 
aqidalarini aholi o‘rtasida tarqatishga, irodasi 
bo‘sh, din haqidagi bilimlari sayoz kishilarni o‘z 
ta’sir doiralariga tortishga harakat qilmoqdalar. 
Bu yo‘lda ular har qanday razillik va moddiy 
mablag‘larni ayamaydilar.

Hushyorlikda kichik, mayda-chuyda narsalar 

bo‘lmaydi. Unutmaslik kerakki, bir dona gugurt 
cho‘pi uchquni butun bir qishloqni yondirib 
yuborishi mumkin. Shunday bo‘lsa-da, hayotimizda 
hali-hanuz beg‘amlik, loqaydlik, sodir bo‘layotgan 
hodisalarni ko‘rib, “menga nima?!” qabilida 
ko‘rmaslikka olish kabi illatlar mavjud. Va shunday 
illat bilan kasallanganlar tinchlik va osoyishtalikni 
ta’minlash faqat davlatning – huquqni muhoqaza 
qilish idoralari yoki mahallaning ishi, deb o‘ylaydi. 
Bilishmaydiki, dono xalqimiz aytganidek, “Balo 
ko‘zga ko‘rinmas, xato qo‘lga ilinmas”.

Bugungi kunda ko‘zga ko‘rinmaydigan inson 
uchun nihoyatda xatarli bo‘lgan ma’naviy tahdid 
aynan beparvolik va loqaydlik ekan, jamiyatda 
beparvo, loqayd kimsalarning  sonining ortishi 
barchani xushyor torttirmog‘i kerak. Hikmatlarda 
aytiladi: Dushmandan qo‘rqma, nari borsa, 
o‘ldirishi mumkin. Do‘stlardan qo‘rqma, nari 
borsa, xiyonat qilishi mumkin. Befarq odamdan 
qo‘rq, ular o‘ldirmaydi ham, sotmaydi ham, faqat 
ularning jim va beparvo qarab turishi tufayli yer 
yuzida xiyonat va qotilliklar sodir bo‘laveradi. 

Tinchlik - farovon, osoyishta hayotimiz, jami 
ezgu niyatlar va tilaklarimiz amalga oshishining 
asosi va manbai ekan, uni asrab-avaylash 
hammamizning muqaddas burchimizdir. 
Farzandlarimiz dunyoning eng o‘tkir, faol, 
uddaburon, vatanparvar yoshlariga aylanishi, 
ularni fidoyilik, vatanparvarlik, tadbirkorlik, 
millatparvarlik, sadoqatga o‘rgatish ko‘p jihatdan 
ota-onalarga bog‘liq. “Bekorchidan Xudo bezor”, 
deymiz. Yoshlarimiz turli mutaassib guruhlar 
ta’siriga tushib qolmasligi uchun ularning bo‘sh 
vaqtini unumli o‘tkazish, kasb-hunar, foydali 
mehnatga o‘rgatish, turli to‘garaklar faoliyatini 
jonlantirish, sport klublarida qulay imkoniyatlar 
yaratib berishimiz kerak. Zero, jinoyatchilarning 
“o‘lja”si bekorchi, savodsiz, ma’naviyati sust 
yoshlardir.

Shunday ekan, hozirgi yon-verida sodir 
bo‘layotgan voqea-hodisalarga loqaydlik, 
e’tiborsizlik bilan qaraydigan, ogohlik va 
hushyorligini yo‘qotgan odam birinchi galda  o‘z 
umrini, qolaversa yaqinlari va boshqalarning 
umrini barbod qilgan bo‘ladi.

Ekstremizm, terrorizm  va  boshqa  yot  
g‘oyalarga  qarshi  kurashga safarbar  etilayotgan  
har  qanday  ezgu  sa’y-harakatlarni  Vatanimizni  
tinchligi, barqarorligini  himoya  qilish,  yurt  
ravnaqi,  el  farovonligiga  xizmat  qilishida  
shu  tuproqda  o‘sgan  har bir inson  mas’ul 
ekanligini unutmasligi  kerak. Ishonchimiz  
komilki, mamlakatimizda bilimli, yurtiga  sodiq,  
vatanparvar, faol  yoshlarning ko‘pligining o‘zi 
mustaqil  Vatanimiz  taqdiriga  va  buyuk  kelajagi 
mustahkam ekanligini  bildiradi.

Sirasini aytganda, jinoyatchilikka qarshi 
kurashish huquq-tartibot idoralari yoki mahalla 
fuqarolar yig‘ini raisining ishi, deb qarash noo‘rin. 
Unga qarshi hamjihatlikda kurash olib borish, 
targ‘ibot tadbirlarini qog‘ozda emas amalda 
ko‘rsatish bugungi kunning muhim vazifalaridan 
ekanligini unutmaylik. Ana shunda jinoyatchilikka 
qarshi hamjihat bo‘lib kurasha olamiz.

Temur QODIROV,
Samarqand viloyat prokuraturasi

 bo‘lim boshlig‘i.

TINCHLIK VA XOTIRJAMLIK 
KUSHANDASI

BANDLIK
Tuman aholisi - 551,3 ming.
Mehnat resurslari - 274,6 ming. 
- iqtisodiy faol - 205,9 ming, 
- band aholi - 187,1 ming
Hududdagi ishsizlar - 18812  nafar (ishsizlik 

darajasi - 9,1 foiz), xorijga ishlashga ketganlar - 
24847  nafar.

Ishsizlik darajasi yuqori mahallalar - 4 ta (Yuqori 
beshkapa, G‘oyibota, Uzunsoy, Quyi mo‘minobod). 
2023-yil davomida mahallalarda tadbirkorlikni 
rivojlantirish hamda aholini doimiy, vaqtinchalik va 
mavsumiy ishlarda band qilish dasturi orqali 44 483 
nafar aholi bandligini ta’minlash.

 Yanvar-iyul rejasi - 26 164 nafar, amalda 38 753 
(148,1 %) 

Shundan sohalar kesimida:
- xizmat ko‘rsatish, qurilish va tadbirkorlik 19 070 

ta (180 %) 
- qishloq, suv va o‘rmon xo‘jaligi 18 825 ta (126 

%)
- investitsiyalar, tashqi savdo va mahalliy sanoat 

858 ta (147 %)

IQTISODIY 
KO‘RSATKICHLAR

Sanoat mahsulotlari hajmi 1018,2 mlilliard so‘m 
(o‘tgan yilning mos davriga nisbatan 101,2 foiz), 
(aholi jon boshiga 1,9 million so‘m)

Qishloq xo‘jaligi mahsulotlari hajmi 1 703,3 
milliard so‘m (o‘tgan yil mos davriga nisbatan 109,7 
foiz), (aholi jon boshiga 3,1 million so‘m)

Xizmatlar hajmi – 843,3 milliard so‘m (o‘tgan 
yilning mos davriga nisbatan 109,5 foiz), (aholi jon 
boshiga 1,6 million so‘m)

2022 yil yakuni bilan aholi jon boshiga:
- sanoat mahsulotlari hajmi 3,9 million so‘m,
- xizmatlar 2,8 million so‘m,
- to‘g‘ridan-to‘g‘ri investitsiyalar 1,7 million so‘mni 

tashkil qilgan.

INVЕSTITSIYA
 O‘zlashtirilgan to‘g‘ridan-to‘g‘ri xorijiy 

investitsiyalar 6,0 million AQSH dollari (prognozga 
nisbatan – 123 foiz). Qo‘shimcha 286,2 million 
AQSH dollari miqdorida to‘g‘ridan-to‘g‘ri xorijiy 
investitsiyalarni o‘zlashtirgan holda, jami hajmini 
301,3 million dollarga (21 ta yirik loyiha hisobiga) 
yetkazish.

Misol uchun, Chorchinor mahallasida “Nihol 

ta’lim servis» MCHJning “kanat yo‘llarini qurish va 
ekoturizmni rivojlantirish” loyihasi doirasida 100 
million dollar to‘g‘ridan-to‘g‘ri xorijiy investitsiya 
o‘zlashtirilishi rejalashtirilgan.

EKSPORT
Eksport hajmi – 22,6 million dollar (prognozga 

nisbatan – 61 foiz), shu jumladan sanoat eksporti 
– 14,5 mln dollar (prognozga nisbatan – 51,4 foiz),

qishloq xo‘jaligi – 8,1 mln dollar (prognozga 
nisbatan – 89,4 foiz);

Eksportyor korxonalar sonini mavjud 116 tadan 
125 taga oshirib, eksport hajmini 120 million 
dollarga olib yetkazish (o‘tgan yilga nisbatan – 200 
foiz).

Eksport: tumandagi Mergancha mahallasida 
joylashgan «Kamalak tekstil» MCHJ tomonidan 
3,2 million dollarlik “Gilam va gilam mahsulotlari” 
Rossiya, Qozog‘iston, Qirg‘iziston va Tojikiston 
davlatlariga eksport qilindi.

ELЕKTR ENЕRGIYA 
(QUYOSH PANЕLLARI)
2023 yilda quvvati 4,5 MVt bo‘lgan quyosh 

panellari, shuningdek, mahalliy tadbirkor 
“Promvest product» MCHJ tomonidan quvvati 10 
MVt bo‘lgan kichik fotoelektr stansiyalari quriladi. 
Bundan tashqari, 10 ta (1 mvt/soat) GES qurilishi 
rejalashtirilgan. 

Hozirda 3 tasida (25%) qurilish ishlari boshalangan. 
Bugungi kungacha 1720 kVt/soat quyosh panellari 
va 16 ming litrli gelio-kollektor o‘rnatildi.

Natijada, yiliga 10 ming MVt elektr energiya ishlab 
chiqarilib, yillik defitsitning 43 foizi qoplanadi.

KRЕDITLAR
Joriy yilning 7 oyi davomida 11,2 ming nafar 

yuridik va jismoniy shaxslarga jami 572,0 milliard 
so‘m kredit yo‘naltirildi. Shundan: oilaviy tadbirkorlik 
dasturi asosida 2900 ta loyihaga 54 milliard so‘m 
miqdoridagi imtiyozli kreditlari ajratildi.

DAFTARLAR
Ijtimoiy “daftarlar”ga kirgan aholi soni, shu 

jumladan “Temir daftar” 812 /333 nafar, “Ayollar 
daftari” 11 356 /3026 nafar va “Yoshlar daftari” 
1420/384 nafar.

SUV
Markazlashgan ichimlik suvi bormagan mahallalar 

soni 7 ta (Xalqobod, Ipakli, Quyi Algar, Mustaqillik, 
Omonqo‘ton, Ipak yo‘li, Uzunsoy. Aholisi soni 27 
ming 332  nafar).

2022/2023-yillarda aholini toza ichimlik suvi bilan 
ta’minlash uchun 29 ta suv inshooti qurildi, 57,7 
kilometr tarmoq tortildi. Natijada, 44 ta maxallaning 
suv ta’minoti yaxshilandi. Aholini markazlashgan toza 
ichimlik suvi bilan ta’minlash darajasi 2021-yilning 
1-yanvar holatidagi 34,6 foizdan bugungi kunda 
82,4foizga yetkazildi.

MTM
Maktabgacha ta’lim bilan qamrov darajasi 

2021-yildagi 31,8 foizdan bugungi kunda 60,6 foizga 
yetkazildi. Bog‘cha mavjud bo‘lmagan mahallalar 
soni 5 ta (O‘ratguzar, Yettiuylik, Soyguzar, Ipan yo‘li, 
Chor-chinor).

Mavjud maktabgacha ta’lim muassasalari 475 ta:
DMTT 75 ta, oilaviy MTT - 388 ta, xususiy 2 ta, 

davlat xususiy sherikligi asosida 10 ta.
51 751 nafar 3-7 yoshli bolalardan 31 385 nafari 

maktabgacha ta’lim tashkilotlariga qamrab olindi. 

“URGUT” EIZ
Bugungi kunda “Urgut” EIZ va 7 ta kichik sanoat 

zonalarida 189,3 gektar maydon bo‘sh turibdi. 
Ushbu yerlarda 164 ta yangi loyihani amalga oshirib, 
5,4 mingta ish o‘rnini yaratsa bo‘ladi.

PAST QUVVAT
Past quvvatda ishlayotgan 33 ta korxona bilan 

birma-bir ishlab, yil yakuniga qadar qo‘shimcha 
68,1 milliard so‘mlik mahsulot ishlab chiqarish va 
5,7 milliard so‘mlik soliq tushumlarini ta’minlash 
imkoniyati bor.

Misol uchun, «Grand fayz baraka» MCHJga 
ishlab chiqarishni kengaytirish va eksport oldi 
moliyalashtirish 1,0 million AQSH dollari “Asaka 
bank” tomonidan ajratildi. Buning natijasida korxona 
to‘liq quvvatda ish boshladi. Ishlab chiqarish hajmi 
oshiriladi va 1.2 million AQSH dollarlik mahsulotlar 
eksportga yo‘naltiriladi.

YO‘L BO‘YI 
LOYIHALARI

M-39 Magistral avtomobil yo‘li hududdan o‘tuvchi 
qismida 130 ta yangi savdo va servis obyektlarini 

ishga tushirib, 420 nafar aholini daromadli qilish 
rejalashtirilgan.

Misol uchun, Kenagas MFY «Zam-zam trade 
makon» MCHJ tomonidan loyiha qiymati 1150 million 
so‘m (o‘z mablag‘i hisobidan) umumiy ovqatlanish 
va savdo do‘konining ishga tushishi bilan 5 ta yangi 
ish o‘rni vujudga keldi.

DЕHQON XO‘JALIGI 
Aholiga dehqonchilik uchun ajratib berilgan 

yer maydonidan samarali foydalanib, yuqori hosil 
olinmoqda.

Jumladan, 1 ming 804 gektarning 1 ming 659  
gektaridan (92 foizi) mavsum davomida ikki marta, 
qolgan 145 gektar (8 foiz) yer maydonidan bir marta 
hosil olinmoqda.

Misol uchun, O‘roqboyjar mahallasida 
Yashovchi fuqaro Qurbonova Viloyat tomonidan 
0.4 gektar dehqon xo‘jaligi tashkil etilib, ushbu 
yer maydoniga ertagi kartoshka ekilib, 15 
tonna kartoshka yetishtirgan va 30 million so‘m 
daromad olgan. Hozirda takroriy ekinga loviya ekib 
parvarishlanmoqda.

NORUDA KONLAR
Hududdagi 5 ta noruda (volfram 20, oltin 25, 

granit 5, marmar 5, ohaktosh 5 million dollar) 
konlarini tadbirkorlarga taklif qilib, 65 million dollar 
investitsiya jalb qilish mumkin (260 ta ish o‘rni).

G‘us qishlog‘idan 2,5 kilometr uzoqlikda 
joylashgan sanoatda ishlatiladigan volfram xom-
ashyosi mavjudligi aniqlangan bo‘lib, «Wolframium 
metallurgy» MCHJ tomonidan 122 gektar yer 
maydoni olingan. Dastlabki qiymati 30 million AQSH 
dollarga “Volfram rudasini qazib olish va qayta 
ishlashni tashkil etish” loyihasi amalga oshiriladi. 
Mazkur loyiha doirasida yiliga 3,2 ming tonna xom-
ashyo qazib olinadi 100 dan ortiq yangi ish o‘rinlari 
yaratiladi.

TURIZM
Turizm salohiyati yuqori bo‘lgan 11 ta mahallada 

(Kenagas, Bahrin, Beshkon, Qoratepa, Ipak Yo‘li, 
Tersak, Omonqo‘ton, Chor-Chinor, So‘fiyon, Yetti 
uylik va Xo‘jayduq MFYlar) yo‘l va infratuzilmani 
yaxshilash orqali yiliga qo‘shimcha 450,5 ming nafar 
turistlarni jalb qilish mumkin. 

1 avgust holatiga 365 ming nafar (8,3 ming nafar 
xorijiy sayyohlar, 356,7 ming nafar ichki sayyohlar) 
mehmonlar tashrif buyurgan.

Misol uchun, Tersak mahallasida 21 ta uy-
mehmonxonalari faoliyat ko‘rsatmoqda. Asosan 
Yevropa davlatlaridan turistlar keladi.

KO‘P QAVATLI UYLAR
2023-yilda qurilayotgan 35 ta ko‘p qavatli uylarni 

foydalanishga topshirish hisobiga 1852 ta oila yangi 
boshpanali bo‘ladi.

XIZMAT KO‘RSATISH
Mahallalarda 192 ta yangi servis obyektlarini 

tashkil qilish orqali, xizmatlar hajmini 1856 milliard 
so‘mga yetkazish (o‘tgan yilga nisbatan – 115,3 
foiz).

Misol uchun, «Pulse medical» MCHJning qiymati 
22,6 milliard so‘mlik “Tibbiy xazmat ko‘rsatish 
xizmatini tashkil etish” loyihasi ishga tushurilishi 
natijasida 55 ta yangi ish o‘rinlari yaratildi.

KUZ-QISH 
MAVSUMIGA 

TAYYORGARLIK
Kuz-qish mavsumiga puxta tayyorgarlik ko‘rish 

maqsadida:
- asosiy turdagi oziq-ovqat mahsulotlari bo‘yicha 

4545  tonna zaxira yaratish (shu jumladan, 
kartoshka – 1525  tonna, piyoz – 1200  tonna, sabzi 
– 820  tonna, guruch – 1000 tonna);

- 48 600 ming tonna ko‘mir va 14 200 ming tonna 
suyultirilgan gaz zaxirasini yaratish.

INNOVATSION HUDUD 
DASTURI

Dastur doirasida umumiy qiymati 11,6 milliard 
so‘mlik 17 ta (3 ta innovatsion, 8 ta startap, 
1 ta amaliy va 5 ta tijoratlashtirish) loyihalar 
moliyalashtirilib, 110 ta yangi ish o‘rinlari yaratildi.

Jumladan, Innovatsion rivojlanish vazirligi 
mablag‘lari hisobidan 8,4 milliard so‘mlik 13 ta 
loyiha, mahalliy budjet mablag‘lari hisobidan qiymati 
3,23 milliard so‘mlik 4 ta loyiha moliyalashtirildi.

Misol uchun: “Innovative developers” MCHJ 
tomonidan “Oilaviy poliklinikalarda innovatsion 
telemeditsina tashkil etish maqsadida startap 
loyihalarni amalga oshirish loyihasi”ning umumiy 
qiymati 733,1 million so‘m bo‘lib, ijrosi natijasida 6 
ta yangi ish o‘rinlari yaratildi.

TUMAN IJTIMOIY-IQTISODIY HAYOTI RAQAMLARDA

Bolaligimda juda serdard edim. Har zamon-har zamonda 
issig‘im ko‘tarilib, isitma qilib turganim hamon yodimda. 
Shunda otam anor siqib berib, o‘zlaricha muolaja qilgan 
bo‘lardilar va bir-ikki kun yotib, yana o‘ynab ketardim. 

To‘rtinchi sinfda o‘qiyotgan paytimda sariq kasali bilan og‘ridim. 
Sariq kasaliga maynaning go‘shti dori ekanligini eshitgan 
Muyassar ammam allaqayoqdan mayna tutib pishirib kelganlari 
va qushning chuchmal ta’mli go‘shtini otamdan qo‘rqqanimdan 
ijirg‘anib-ijirg‘anib yeganlarimni kechagiday eslayman. O‘shanda 
shu bemaza taomni pishirib kelgan ammamni rosayam yomon 
ko‘rib ketganimni eslasam, allanechuk bo‘laman. Keyinchalik 
bildimki, u kishining o‘z farzandlari bo‘lmay, bor mehrlarini bizga 
qo‘ygan ekanlar. Biroq, mayna go‘shtidan naf bo‘lmadi chog‘i, 
meni tumanimiz markazidagi Qo‘rg‘on shifoxonasiga yotqizishdi. 
Yigirma kun davomida achchiq dorilar va emignaning jabrini 
tortib sog‘ayganimdan so‘ng ham qariyb bir oy uyda o‘tirib, keyin 
maktabga borganman. 

Shu-shu bo‘ldi-yu, ortiq isitmam chiqib, og‘rimaydigan 
bo‘ldim. Harbiy xizmat davrimda shamollab, bir oycha gospitalda 
davolanganman. Keyinchalik qirq yoshimda gripp bilan og‘rib 
penitsillin bilan tuzalganimga yigirma besh yildan oshib ketgandi. 
Shundan buyon arzimas tumov-yo‘tallarni hisobga olmaganda, 
biror marta ham jiddiy og‘rimagan, kasalxonalarda davolanmagan  
va hatto, gripp bo‘lganimda ham yengil-yelpi, oyoqda o‘tkazib 
kelardim.

Ammo 2020-yil avgust oyining o‘rtalaridan birdan o‘zimni yomon 
seza boshladim. Dastlab tomog‘im og‘rib, yutinishim qiyinlashib 
qoldi. So‘ngra issig‘im ko‘tarilib, isitma qila boshladim. Haroratim 
39 darajadan ham yuqorilab ketdi.

G‘amingdan o‘t yonib tushdi bugun jonu jahonimga, 
Olovdan parchalar ko‘pchib, ki har bir ustuxonimga.
Kuyib yondim jahannamda, qani kavsar suvi, jono, 
Saqardin laxchalar yog‘di go‘yo donu somonimga.
Vujudim o‘t tushib kuydi, misoli xoru xaslardek, 
Ajab, suv ham olovdek etdi ozorin omonimga.
Ilondek to‘lg‘onib chiqdim, tanamda toqatim qolmay, 
Go‘yo olam to‘lib toshdi alamli oh-fig‘onimga.
Xudoyberdi, tilarman, endi sendin iltijo aylab, 
Ol endi otashingni, yor, rahm etgil bu jonimga. 

Bir hafta davomida uyda dori, emigna bilan davolanib, isitmam 
sal tushdi. Biroq asta-sekin nafas olishim qiyinlasha boshlagach, 
turmush o‘rtog‘im bilan Samarqandning Bog‘ishamolidagi sport 
kompleksi binosida tashkil etilgan viloyat koronavirus kasalligidan 
davolash markaziga borishga majbur bo‘ldik. Bizni qabul qilib 
olishgach, zudlik bilan muolajani boshlab yuborishdi.

Eng qizig‘i shundaki, Xitoyning Uhan shahrida paydo bo‘lib, 
butun dunyoga yashin tezligida tarqalgan bu dard odatiy 
kasalliklarga o‘xshamasdi. Boshim og‘rimasdan faqat miyam 
qizidi. Uyqu tamoman tark etdi. Ba’zan pinakka ketib ko‘zim 
yumilishi bilan bosinqirab, alg‘ov-dalg‘ov qo‘rqinchli manzaralar 
ko‘zimga ko‘rinardi. Go‘yo meni bir maraz gazanda chaqqanu 
uning zahari a’zoi badanimga tarqalib ketgandek. Ayniqsa, tinkai 
madorim qurib, nafas olishim qiyinlashib qolgandi. Ahvolim shu 
darajaga bordiki, o‘tirishga ham majolim qolmadi. Bir necha kun 
davomida kislorod bilan to‘yintirilgan havo berib turishdi. Tinimsiz 
dori-darmonlar bilan muolaja qilishdi. Nihoyat, sakkizinchi kun 
deganda, qonim tarkibidagi kislorod miqdori me’yoriga yetdi. 
Yana ikki kun davomida o‘zim mustaqil nafas ola boshlaganimdan 
so‘ng, davolanishni davom ettirish sharti bilan uyga ketishimizga 
ruxsat berishdi.   

Markazda davolanish uchun yotganim o‘n kun davomida 
nimalarga guvoh bo‘lmadim, deysiz... Kovid kasalligidan azob 
chekayotgan keksa bemorlar, burnidan chertib yuborsang 
yiqilgudek tobga kelgan polvonsifat yigitlar, nafas olishga qiynalib 
yotgan kishilar, qo‘yingki, bu yerda hayot bilan o‘lim orasida 
beomon jang ketayotgandek edi.

Ko‘p savdo ko‘rdim dunyoda, nonning savdosini ko‘rdim.
Qaymoq savdosini ko‘rdim, qonning savdosini ko‘rdim.
Hatto vaqt ham sotilgaydir, bozorda non sotilgandek, 
Yilning savdosini ko‘rdim, onning savdosini ko‘rdim.
Kimdir talashar nomus deb, yuzsizga zarra yo‘q qadri, 
Shuhrat savdosini ko‘rdim, shonning savdosini ko‘rdim.
Amal – savdo, taqal – savdo, samar – savdo, kamar – savdo, 
Beklik savdosini ko‘rdim, xonning savdosini ko‘rdim.
Komil bo‘ldi ko‘rganlarim, qo‘l siltashib turganlarim, 
Umrimda birinchi bora jonning savdosini ko‘rdim.

Shubhasiz, kurashning oldingi marralarida shifokorlar 
turishardi. Ularning hammasi go‘yo o‘zga sayyoradan kelib qolgan 

fazogirlarga o‘xshar edilar. Men bugun ularning birortalarini ham 
qiyofalarini eslay olmayman. Chunki barchalari kosmonavtlardek 
kiyinib, niqob taqib olishgan, hammalari bir-birlariga o‘xshab 
ketishardi. Shifokorlar, hamshiralar va sanitarlarning ismlarini faqat 
yelkalaridagi  yozuvdan o‘qib bilib olish mumkin, xolos. Bevosita 
bizga xizmat ko‘rsatgan tibbiyot xodimlarini nomba nom sanab 

berishim mumkin: Olimjon, Qobiljon, Bahodirjon, Zafar, Farhod, 
Nodira, Nasiba, Dilrabo, Muharram, Maftuna, Shahnoza, Oysanam, 
Dilfuza, Shahlo, Nafosat, Mashhura, Zulfiya, Nargiza, Go‘zal... 
Agar ularning barchalarining nomlarini aytadigan bo‘lsam, o‘zbek 
ismlari degan kattagina kitob yozish mumkin. Afsuski, davolovchi 
opa-singil vrachlar: Navbahor va Shohida Xushvaqtovalardan 
boshqa ularning birortalariniyam familiyalarini bilmayman. Chunki 
shifokorlarning kiyimlari yelkasiga faqatgina ismlar yozilgan edi. 
Ularning birlari bizga muolaja tayinlashar, boshqalari dori berib, 
emigna sanchishar, yana boshqalari palataga ovqat keltirishib, 
tozalik-ozodalikni ta’minlab turishardi. O‘n kun davomida ularning 
birortalaridan yomon gap yoki qilgan xizmatlari uchun minnat 
eshitmadik. Dori-darmonlar va kuniga uch-to‘rt marta go‘shtli issiq 
ovqat bir marta foydalaniladigan idishlarda berib turildi. Taomlar 
orasida har turli vitaminlar, tuxum va meva-chevalar bilan ham 
siylab turishdi. Shu davr ichida biror kishi bir tiyin ham tama 
qilmadi. Eng muhimi, shifoxonada odamlar tabaqaga ajratilmay, 
hammaga birdek xizmat ko‘rsatilayotganiga guvoh bo‘ldik.

Men shu o‘rinda ushbu imkoniyatdan foydalanib, bizning 
sog‘ligimiz uchun qayg‘urib, shifo topishimizda o‘zlarining 
bebaho hissalarini qo‘shgan fidoyi tibbiyot xodimlarimizga chuqur 
minnatdorchiligimni bildiraman. Ularning shifobaxsh qo‘llari hech 
qachon dard ko‘rmasin.

O‘sha biz uchun og‘ir bo‘lgan kunlarda mamlakatimizda inson 
manfaatlari hamma narsadan ustun ekanligi haqidagi shiorlar 
shunchaki quruq gap emasligini to‘la his qildik. Avvalo o‘tish 
davrlari qiyinchiliklariga qaramasdan, shuncha ko‘p bemorlarni 
sig‘diradigan inshootlar barpo etilgani, yana institut va kollejlarda 
ming-minglab tibbiyot mutaxassislarining tarbiyalab yetishtirilgani 
xuddi kelajakni oldindan ko‘rib qilingan ishlarga o‘xshab tuyuladi. 
Axir, o‘sha kunlarda dunyoning mana man degan qudratli 
davlatlari ham kovid bemorlariga davolanish uchun joy topib 
berolmaganligi, oqibatda o‘limlar soni ko‘payib, marhumlarni 
ko‘mishga ulgurolmay, krematoriylarda kuydirib yuborilganligi 
haqidagi xabarlarni eshitib kishining yuragi junjikadi. 

Men bemorxonada yotganim o‘n kun davomida kasallarga joy 
bo‘lmay qolgan kunni ko‘rmadim. Davolash markazida hamisha 
yetarli bo‘sh o‘rinlar bo‘lib turdi. Yana o‘sha kunlarda Urgut 
tibbiyot kollejida ham besh yuz bemorga mo‘ljallangan davolash 
markazi tashkil etilganini eshitib ko‘nglimiz tog‘dek ko‘tarildi. 
Men kasalxonada shu narsaga guvoh bo‘ldimki, shifokorlarga 
o‘z vaqtida murojaat qilgan bemorlarning deyarli barchalari shifo 
topib ketishdi. 

Ana o‘sha kunlarda mamlakatimiz Prezidenti Shavkat 
Mirziyoyevning inson davlat uchun emas, davlat inson uchun 
xizmat qilishi lozim degan gaplari kunba kun hayotga izchil tatbiq 
etilayotganiga chuqur ishonch hosil qildik va yurtimizda odam 
qadri tobora ortib borayotganiga shukronalik tuydik.

Bugungi kunda  dunyoga keng tarqalgan bu kasallik haqida 
bilganlarimiz hali juda oz. Ammo uning dunyo mamlakatlari bo‘ylab 
qayta tarqalayotganini eshitib, kishi yana sergak tortadi. Kasallik 
tabiiy yoki sun’iy yo‘l bilan paydo bo‘ldimi, unga qanaqa dori davo 
ekanligi hanuzgacha noma’lum bo‘lib qolayotir. Biroq shunga 
qaramasdan, qo‘li yengil shifokorlarimiz bor imkoniyatlarini ishga 
solib, maraz kasallikka qarshi kurashdilar. 

Ming afsuski, virus yuqtirib olgan vrachlar, hamshiralar va 
sanitarlar orasida ham qurbonlar ko‘p bo‘ldi. Yana qancha-qancha 
yaqinlarimiz, mahalladoshlarimiz, do‘stlarimiz, sinfdoshlarimiz, 
qalamdoshlarimizdan ayrilib qoldik. Biz bugun ularning porloq 
xotiralari oldida bosh egamiz.

Xudoyberdi  KOMILOV.

Urgut tumani 1-son kasb-hunar maktabi 
axborot kutubxona markazida barcha 
yoshdagi kitobxonlar uchun qulay shart-
sharoitlar yaratilgan. Kitobxonlar soni 3000 
nafarga yaqin. Ularning asosiy qismi kasb-
hunar maktabi o‘qituvchi va o‘quvchilaridir. 
Maktabning barcha o‘quvchilari kutubxonaga 
qamrab olingan.

Ushbu ma’naviyat maskanida uch nafar tajribali 
mutaxassis ish yuritadi. Ular yangi keltirilgan 
darsliklar va badiiy adabiyotlar bilan o‘quvchilarni 
tanishtirish, ularni kitob mutolaasiga qiziqtirish 
maqsadida kitob taqdimotlari o‘tkazib borishadi.

Bundan tashqari, kasb bayramlari, alloma, 
yozuvchi va shoirlarning yubiley, xotira kechalari 
o‘tkazib boriladi.

O‘quvchilarning bilib-bilmasdan turli oqimlar 
ta’siriga tushib qolmasliklari, giyohvandlik, 
zararli odatlarga odatlanmasliklari uchun boshqa 
tashkilotlar bilan hamkorlikda turli mavzularda davra 
suhbatlari, madaniy-ma’rifiy tadbirlar o‘tkaziladi.

Kutubxonaning umumiy fondi 11945 tani tashkil 
etadi. Shulardan umumta’lim fanlariga oid darsliklar 
3961 ta, kasbiy-amaliy fanlar 5658 ta, ijtimoiy-
siyosiy fanlar 305 ta, badiiy adabiyotlar 12005 ta, 
uslubiy adabiyotlar 236 tani tashkil qiladi. Elektron 
kitoblar soni 1100 dona.

Kutubxona xodimlari va kasb-hunar maktabi 
o‘qituvchi, o‘quvchilari oltita kompyuter, zamonaviy 
uslubdagi jihozlardan foydalanishadi.

- Yoshlarni kitobxonlikka jalb etish uchun ko‘p 
ishlarni amalga oshrishimiz kerak, - deydi axborot 
kutubxona markazi rahbari Shohida Rahmonova. 
- Hozirgi vaziyatda ko‘pchilik dars tayyorlash 

uchun kompyuter va uyali aloqa vositalaridan 
foydalanishadi. Bu qulay. Ammo kitob mutolaasi, 
undan olingan bilimlar o‘quvchilarning ongida 
yaxshi saqlanadi. Ularning bilim-saviyasi, tafakkurini 
boyitadi.

Tirikchilik qilish uchun tadbirkor bo‘lish yoki 
savdo sohasida ishlash kerak, degan yoshlarga 
shuni eslatmoqchiman. Siz kim bo‘lishingizdan qat’i 
nazar, vaqtida puxta bilim olishingiz, o‘qishingiz va 

uqishingiz lozim.
Kattalar, ya’ni ota-onalar ham farzandlarining 

o‘qimishli kishilar bo‘lishi uchun e’tiborli bo‘lishlari 
darkor. 

 Kitob mutoaalasi va unga bo‘lgan mehr 
yoshlarning har tomonlama kamol topishlari, chuqur 
ilmga ega bo‘lishlari uchun munosib xizmat qilishi 
shubhasiz.

 Nazira HAMIDOVA.

Qomusiy bilimlar donishmandi, o‘rta 
asr Yevropasida “Aliborona” nomi bilan 
mashhur bo‘lgan alloma Abu Rayhon al-
Beruniy 973-yil 4-sentyabrda qadimiy 
Xorazm poytaxti Kot shahrida  dunyoga 
kelgan. Ota-onasidan erta yetim qolgan 
Abu Rayhonni vazir amakivachchasi 
Xorazmshoh Iroq o‘z tarbiyasiga oladi. 
Yoshligidayoq ko‘p vaqtini turli kuzatishlar 
bilan o‘tkazgan. Bolalik chog‘larida 
astronomik asbob yasagan. 

Beruniyning 150 dan ortiq asari ma’lum bo‘lib, 
bizgacha 30 ga yaqini yetib kelgan. Ushbu asarlar 
matematika, fonetika, kimyo, astronomiya, 
jug‘rofiya, tibbiyot, adabiyot, musiqa, riyoziyot 
va tilshunoslik kabi qator sohalarga oid 
bo‘lib, jahon ilm-fanining durdonalari sifatida 
qadrlanadi. 

U birinchi bo‘lib fanda astronomiya, geografiya, 
geodeziya amaliy masalalarini hal etish bilan 
birga Yer sayyorasi dumaloq ekanligini va 
quyosh atrofida aylanishini ilmiy asoslab bergan. 
Yer shari xaritasini chizgan va globusni birinchi 
bo‘lib yaratgan, astronomiyaga oid bir necha 
kitoblar yozgan. Ana shunday asarlaridan biri 
“Geodeziya” 1025-yilda yozib tugatilgan. Asar 
shaharlar orasidagi masofalarni aniqlash uchun 
joylarning chegaralarini belgilashga  doirdir.

Alloma muvaffaqiyatining asosiy zamini 
shunda ediki, u arab, fors, yunon, suriy hatto o‘ta 
murakkab bo‘lgan Sanskrit tillarini ham yaxshi 
bilgan. Hindistonga bir necha marta safar qilgan 
va u yerning tarixini, urf-odatlarini o‘rgangan va 
natijada “Hindiston” asarini yaratgan.

Abu Rayhon Beruniyning lisoniy qarashlari 
“Saydana” nomli asarida beriladi. Ushbu asar 
dorivor o‘simliklar, hayvonlar va ma’danlar 
tavsifiga bag‘ishlangan bo‘lib, unda dorivor 
moddalarning bir necha tillardagi nomlari 
keltiriladi. Buyuk alloma ushbu asarda dorivor 
moddalarning bir necha tillarda qanday 
nomlanishini bayon qilib qolmasdan, balki ushbu 
moddalarning har bir tildagi mahalliy, ya’ni har bir 

shevadagi nomlanishini alohida ko‘rsatib beradi. 
U asarda 4500 dan ortiq arabcha, yunoncha, 
suryoniycha, forscha, xorazmiycha, sug‘dcha, 
turkcha va boshqa tillardan o‘simlik, hayvon, 
dorivorlar nomlarini to‘playdi va izohlaydi. 

1041-1049 yillarda o‘zining “Mineralogiya” 
va “Farmakogeneziya” deb atalgan ikki asarini 
yozgan. Bizgacha yetib kelgan “Mineralogiya”  
(Qimmatbaho javohirlar haqida bilimlar kitobi) 
asarining o‘rni alohida. Bu asarda 30 dan ortiq 
qimmatbaho toshlar va minerallarning nomlari, 

ularning kimyoviy va fizik xossalarini aniqlash, 
eritib sinash, konlardagi mavjud deyarli barcha 
qimmatbaho toshlar va turli ma’danlar, ularning 
qotishmalari haqida ilmiy ma’lumotlar bayon 
etilgan. 

“Mineralogiya”da keltirilgan keng qamrovli 
ma’lumotlar faqat aniq fanlar mutaxassislari 
uchungina emas, ijtimoiy fanlar, jumladan, 
tarix, badiiy adabiyot tarixi, falsafa, pedagogika, 
folklor, etnografiya va boshqa sohalar 
mutaxassislari uchun ham qimmatli manbadir.

Abu Rayhon Beruniyning asarlari, jumladan, 
“Mineralogiya” kitobi o‘z aktualligini yo‘qotmay, 
balki mamlakatimiz iqtisodiy salohiyatini 
oshirishda faol xizmat qilmoqda.

Alloma bobomiz 1049-yil 11-dekabrda G‘azna 
shahrida vafot etgan.

Prezidentimizning 2022-yil 25-avgustdagi 
“Buyuk mutafakkir va qomusiy olim Abu Rayhon 
Beruniy tavalludining 1050 yilligini xalqaro 
miqyosda keng nishonlash to‘g‘risida”gi qaroriga 
muvofiq alloma bobomizning tavallud sanasi 
yurtimiz hududlari bo‘ylab keng nishonlab 
kelinmoqda.

Urgut tuman axborot-kutubxona 
markazimizga tashrif buyurib, buyuk allomaning 
“Mineralogiya”  asarini o‘qishingiz mumkin.

 Zarina TO‘RAQULOVA, 
SamDu filologiya fakulteti  talabasi, 

Urgut tuman Axborot-kutubxona 
markazi xodimi.

DARDINGNI  OLAY,  DUNYO!Publitsistika

QOMUSIY BILIMLAR DONISHMANDI

Abu Rayhon Beruniy tavalludining 1050 yilligiga

KUTUBXONA - NURXONA

 Bojxona qo‘mitasi 
raisi o‘rinbosari Nodir 

Musamuhammedov Samarqand 
viloyatida bo‘lib, sanoatni 

rivojlantirish va eksport hajmini 
oshirish bo‘yicha bojxona postlari 

hamda tadbirkorlik subyektlari 
faoliyatini atroflicha o‘rgandi.
 Dastlab, “Urgut” erkin iqtisodiy 

zonasida faoliyat yuritayotgan 
korxonalarda mahsulotlar ishlab 
chiqarish jarayonini ko‘zdan kechirar 
ekan, N.Musamuhammedov bu yerda 
viloyat hokimining o‘rinbosari, “Urgut” 
erkin iqtisodiy zonasi direksiyasi 
rahbari J.Haydarov bilan yaqindan 
muloqot qildi. 

 Qayd etish lozimki, 2023-yil 
yanvar-avgust oylarida tadbirkorlik 
subyektlarini qo‘llab-quvvatlash 
maqsadida bojxona to‘lovlaridan 
2 192,4 milliard so‘mlik imtiyoz va 
tarif preferensiyalari qo‘llanilgan. Bu 
ko‘rsatkich o‘tgan yilga nisbatan 861,6 
milliard so‘m yoki 64,7 %ga ko‘paygan.

 Uchrashuv davomida tadbirkorlik 
subyektlarining muammo, takliflari 
tinglandi va mazkur masalalarni hal 
qilish bo‘yicha zaruriy chora-tadbirlar 

belgilab olindi.
 Shuningdek, korxonalar 

vakillariga tovarlarni “Bojxona 
hududida qayta ishlash” bojxona 
rejimiga rasmiylashtirish tartibi 
bo‘yicha O‘zbekiston Respublikasi 
Prezidentining 2022-yil 25-apreldagi 
115-son farmoni bilan xorijdan 
import qilinadigan xomashyo va 
materiallarni qayta ishlash istagida 
bo‘lgan tadbirkorlik subyektlari uchun 
yaratilgan qulayliklar, ushbu rejimdan 
foydalanilganda, bojxona to‘lovlari 
undirilmasligi va iqtisodiy siyosat 
choralari qo‘llanilmasligi kabi afzalliklar 
to‘g‘risida tavsiyalar berildi.

 Navbatdagi manzil “Jartepa” 
chegara bojxona posti bo‘ldi. Mazkur 
post orqali 2023-yil yanvar-avgust 
oyi davomida 665 248 nafar yo‘lovchi 
va 42 559 ta avtotransport vositalari 
harakatlangan. O‘tgan yilning shu 
davriga nisbatan 326 613 nafarga 
yoki 96 foizga yo‘lovchilar hamda 19 
054 taga yoki 81 foizga avtotransport 
vositasining harakatlanishi oshgan.

 Rais o‘rinbosari o‘zaro muloqot 
davomida bojxona nazorati va 
rasmiylashtiruvini sifatli va tezkor 

amalga oshirish, fuqarolar bilan 
muloqotda muomala madaniyatiga 
qat’iy rioya etishga doir ko‘rsatmalar 
berdi.

 Shu bilan birga, ish samaradorligini 
yanada oshirish va ijobiy 
ko‘rsatkichlarga erishish bo‘yicha 
xodimlarning fikr-mulohazalari va 

takliflari ham tinglandi.
 Bundan tashqari, post hududida 

barpo etilayotgan Duty Free 
do‘konining qurilish jarayoni bilan 
tanishildi va qurilish bilan bog‘liq 
tegishli ko‘rsatmalar berildi.

Viloyat Bojxona boshqarmasi 
Axborot xizmati.

BOJXONA QO‘MITASI RAHBARLARI URGUTDA


